
༄༅། །རྗེ་འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་པའི་ 

རྣམ་ཐར་མདོར་བསྡུས། །

དང་བོ།   ཡུལ་གང་དུ་སྐུ་འཁྲུངས་པའི་ཚུལ། 

འཇམ་མགོན་བླ་མ་ཙོང་ཁ་བ་ཆེན་པོའི་དངོས་སློབ་འཕྲིན་ལས་ནམ་

མཁའ་དང་མཉམ་པའི་བུ་ཆེན་བཞིའི་ཡ་གྱལ་༸རྗེ་འཇམ་དབྱངས་ཆོས་རྗེ་

བཀྲ་ཤིས་དཔལ་ལྡན་པ་མཆོག་ནི།  སྔོན་ཆོས་རྒྱལ་ཁྲི་སྲོང་ལྡེ་བཙན་གྱི་དུས་

སུ།  མི་ཉག་གི་ས་ནས་རྣམ་ཐོས་ཀྱི་སྤྲུལ་བ་གྷ་བ་རྡོ་རྗེ་གཞོན་ནུ་བོད་ཀྱི་བདེ་

སྐྱིད་སྤེལ་བར་སྤྱན་དྲངས་པར་གྲགས་པའི་གདུང་རྒྱུད།  འ་ོབརྒྱད་ཤར་པ་དགེ་

བསྙེན་ཞེས་པ་མི་དབང་གྲགས་པ་རྒྱལ་མཚན་གྱི་དྲུང་ཡིག་དང་གསོལ་དཔོན་

གཉིས་ཀ་ཡིན་པ་དེ་ལ་སྲས་གསུམ་བྱུང་བ་ལས་ཆུང་བ་ནི་སློབ་དཔོན་བཀྲ་

ཤིས་དཔལ་ལྡན་པ་འདི་ཉིད་ཡིན་ལ།   སྤྱི་ལོ་ ༡༣༧༩ རབ་བྱུང་ ༦ ས་མོ་ལུག་

ལ་བསམ་ཡས་སུ་སྐུ་འཁྲུངས།  གང་ཉིད་ཀྱིས་སྐུ་གཞོན་ནུའི་དུས་སུ་འཇམ་

དབྱངས་དཀར་པོའི་བསྙེན་པ་ཞིག་མཛད་པས་མནལ་ལམ་དུ་གཙུག་ལག་ཁང་

གི་ནང་དུ་འཇམ་དབྱངས་དཀར་པོ་གསུམ་བཞུགས་པའི་དབུས་མ་དེས་བདག་

ལ་བྱིན་གྱིས་བརླབས་ས་ོསྙམ་པ་བྱུང་ཞིང་།   དེ་ནས་བཟུང་མཁྱེན་རབ་ཀྱི་ཀློང་

བརྡོལ་བའི་ཚུལ་བསྟན།  

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

གཉིས་པ།  རབ་ཏུ་བྱུང་སྟེ་གསན་བསམ་ཐུགས་གཉེར་ཅི་ལྟར་ 

མཛད་པའི་ཚུལ། 

སྐུ་ནར་སོན་པ་ན་རྩེད་ཐང་དུ་རབ་ཏུ་བྱུང་ཞིང་།  བསམ་ཡས་མགོན་

རྩེ་རུ་བཞུགས་ཏེ་ལེགས་བཤད་གསེར་ཕྲེང་ཐུགས་འཛིན་མཛད།   གསང་ཕུར་

གཉལ་རྒོད་རིན་ཆེན་བསམ་འགྲུབ་དང་ལྡན་མ་དཀོན་མཆོག་སེངྒེ་གཉིས་ལ་

ཕར་ཕྱིན་དང་ཚད་མ་གསན།  སྐྱོར་མོ་ལུང་དུ་མཁན་ཆེན་དཀའ་བཞི་པ་ལ་

འདུལ་མངོན་གསན་པ་སོགས་ཐོས་པ་ཆེས་ཤིན་ཏུ་རྒྱ་ཆེར་མཛད་པས་འཛམ་

གླིང་མཁས་པ་ཡོངས་ལ་ཅོ་འདྲི་ནུས་པའི་མཁས་གྲུབ་གཉིས་ལྡན་གྱི་སྐྱེས་བུ་

དམ་པར་གྱུར།    དགའ་ལྡན་དུ་རྗེ་རིན་པོ་ཆེ་ལ་ཕ་རྒྱུད་གསང་བ་འདུས་

པ་དང་མ་རྒྱུད་འཁོར་ལོ་སྡོམ་པའི་གསུང་ཆོས་གསན་སྐབས་ཉིན་རེ་བཞིན་

འཇམ་དབྱངས་ཆོས་རྗེས་གསུང་ཆོས་གནང་བ་རྣམས་ཚོགས་མང་དབུས་སུ་

བརྩི་བཞག་གི་ཚུལ་དུ་ཐུགས་ཐོག་ནས་བསྐྱར་དགོས་ཤིང་།  ཉིན་གཅིག་རྗེ་

ཙོང་ཁ་པ་ཆེན་པོས་མངོན་བརྗོད་ཀྱི་རྒྱུད་ཤོག་མདའ་ཚད་མ་མང་པོ་དྲངས་

ནས་རྒྱུད་སྡེ་བཞི་བདེ་ཀྱེ་དུས་འཁོར་དང་བཅས་པའི་བཤད་པ་ཞིབ་རྒྱས་

མཛད་ཚེ།  འཇམ་དབྱངས་ཆོས་རྗེས་འབྲུ་སྣོན་དང་བཅས་ཚོགས་པའི་དབུས་

སུ་བསྐྱར་པས་དེར་འདུས་ཀྱི་མཁས་པའི་ཚོགས་རྣམས་ཀྱི་ཡིད་ཀྱི་བརྟན་པ་

ཅིག་ཅར་འཕྲོག་པས་མཁས་པའི་མཚན་སྙན་ཡོངས་སུ་གྲགས།   རྗེ་རིན་པོ་

ཆེས་པོ་ཏི་བརྒྱ་བློ་ལ་ཤོང་གསུངས་པས།  པོ་ཏི་བརྒྱ་འཆད་པར་ཐུགས་དམ་

བཅས་ནས་ཤེར་ཕྱིན་སྟོང་ཕྲག་ཉི་ཤུ་ལྔ་བ།  འཕགས་པ་བརྒྱད་སྟོང་བ།  ཡོན་

ཏན་རིན་པོ་ཆེ་སྡུད་པ།  རྡོ་རྗེ་གཅོད་པ།  ཤེས་རབ་སྙིང་པོ།  མདོ་སྡེ་དགོངས་

རྣམ་ཐར་མདོར་བས།

པ་ངེས་འགྲེལ།  སཱ་ལུ་ལྗང་བའི་མདོ།  རྟེན་འབྲེལ་གྱི་མདོ།   སོ་སོར་ཐར་

བའི་མདོ།  མདོ་སྡེ་ས་བཅུ་བ་སོགས་པོ་ཏི་བརྒྱ་དང་སུམ་ཅུའི་ཚིག་དོན་མ་

ལུས་པ་ཐུགས་ལ་བཟུང་།   གསུང་ཆོས་ནམ་ཚུགས་སུ་མདོ་ཕྱོགས་ཀྱི་པོད་

བརྒྱད་བརྒྱད་རང་རང་གི་འགྲེལ་བ་བོད་ཊཱིཀ་རེ་དང་སྦྱར་ནས་གསུངས་ཤིང་།  

མདསོྔགས་ལ་གསན་རྒྱ་དང་མཁྱེན་རྒྱ་ཧ་ཅང་ཆེ་ལ་རྡོ་རྗེ་འཇིགས་བྱེད་གཅིག་

བུ་ལ་ཡང་བསམ་ཡས་ཀྱི་བླ་མ་སངས་རྒྱས་སྐྱབས་ཀྱི་དྲུང་དུ།  འཇིགས་བྱེད་

བཅུ་གསུམ་པ་དང་ཞེ་དགུ་མ་རོ་ལངས་བརྒྱད་བསྐོར་སོགས་ཀྱི་དབང་དང་

བཤད་ཁྲིད་སོགས་ཆོས་ཚན་བརྒྱད་ཅུ་གསན།  དེ་ལྟར་མཁྱེན་རབ་སོགས་ལ་

དགོངས་ནས་རྗེ་རིནཔོ་ཆེ་ཉིད་ཀྱིས་མཁན་པོ།   འདུལ་བ་འཛིན་པས་ལས་

སློབ།  རྒྱལ་ཚབ་རིན་པོ་ཆེས་གསང་སྟོན་མཛད་ནས་བསྙེན་པར་རྫོགས།  

གསུམ་པ།  ཆོས་སྡེ་ཕྱག་འདེབས་མཛད་པའི་ཚུལ། 

འཇམ་མགོན་ཙོང་ཁ་པ་ཆེན་པོས།  འཇམ་དབྱངས་ཆོས་རྗེ་ཉིད་ལ་

མདོ་སྔགས་གཞུང་ལུགས་རྒྱ་མཚོའི་འཆད་ཉན་འདི་དག་མི་ནུབ་པར་སྲིད་པ་

ཇི་སྲིད་བར་ཕྱོགས་ཀུན་ཏུ་དར་རྒྱས་འབྱུང་སླད་དགོན་སྡེ་ཆེན་པོ་ཞིག་ཐོབ་

དང་མ་ལས་བུ་དགའ་བ་འོང་ཞེས་བཀའ་བསྩལ།  རབ་བྱུང་ ༧ ཤིང་རྟ་ལོ་དེའི་

དབྱར་གནས་ལ་རྗེ་ཙོང་ཁ་པ་ཆེན་པོ་མི་དབང་གྲགས་པ་རྒྱལ་མཚན་གྱིས་

གདན་ཞུས་ལྟར་འོན་བཀྲ་ཤིས་དོ་ཁར་ཕེབས་བཞུགས་སྐབས།  ཆོས་རྗེ་དང་

ཆོས་རྒྱལ་ནམ་མཁའ་བཟང་པོ་མཆོད་ཡོན་གཉིས་ལ་ཆོས་སྡེ་འདེབས་དགོས་

པའི་བཀའ་སྔ་ཕྱིར་ཕེབས་པ་ཞལ་གྱིས་བཞེས།  ཆོས་རྗེ་རང་གི་མནལ་ལམ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

དུ་ཡང་ལྷ་གནམ་སྡེ་དཀར་པོ་ཡིན་ཟེར་བ་ཞིག་གིས་དགོན་པའི་ཡུལ་བསྟན་

ཏེ་འདིར་ཁྱོད་ཀྱིས་དགོན་པ་ཐོབ་ཅིག་ངས་བཙུན་པ་སྟོང་ཕྲག་ལྔ་འབུལ་ཟེར།   

དེ་གའི་མོད་ལ་དན་འབག་ནས་ཡར་ལ་བྱོན་པས་ལོངས་སྤྱོད་ཀྱི་ཆུ་ཡིན་ཟེར་

བའི་རྫིང་བུ་མང་པོ་འདུག་པ་གཟིགས་ཤིང་།   ཁྱད་པར་གླང་ཆེན་རི་གདོང་དུ་

རྫིང་བུ་མང་པོའི་འགྲམ་ན་རྗེ་རིན་པོ་ཆེ་བཞུགས་འདུག་པས།  འདི་རྣམས་ཐོས་

བསམ་གྱི་རྫིང་བུ་ཡིན་པས་ཐུངས་གསུངས།   དགའ་ནས་ངོམས་པར་འཐུང་

བས་ཆུ་རྣམས་སྔར་ལས་ཆེས་ཆེར་འཕེལ་བ་རྨིས།  དེའི་ཕྱི་ཉིན་ཉེ་གནས་སེངྒེ་

རྡོ་རྗེ་ཁྲིད་ནས་བྱོན་ཏེ་རྨི་ལམ་གྱི་གནས་འདི་ཡིན་ཞེས་བསྟན།  དེ་ནས་ནུབ་

གཅིག་མནལ་ལམ་དུ་ཆུ་ཆེན་པོ་ཞིག་གི་འགྲམ་དུ་སྐྱེ་བོ་དཔག་མེད་ཆུ་ལས་མ་

ཐར་བར་འདུག་པས།  ཐུགས་སྙིང་རྗེ་ཆེན་པོས་ཆུ་ལ་འཆངོས་པས་ཕར་འགྲམ་

དུ་སླེབས་བྱུང་།  ཟམ་པ་གཅིག་བཙུགས་པས།  སྐྱེ་བོ་དཔག་མེད་ཉེས་མེད་དུ་

ཐོན་པ་རྨིས་པས།  ཁམས་གསུམ་འདྲེན་པའི་ཆོས་སྡེ་ཁྱད་པར་ཅན་ཚུགས་

པའི་ཐུགས་ངེས་འཁྲུངས།  རྗེ་ཙོང་ཁ་པ་ཆེན་པོས་ཀྱང་དགའ་ལྡན་འགོག་པ་

རིར་གཏེར་ནས་བཞེས་པའི་གཏེར་དུང་ཁྱད་འཕགས་དགོན་པའི་རྟེན་གྱི་གཙོ་

བོར་གནང་།  སྟོན་པ་འདས་ལོ་ ༡༩༦༠ བོད་རྒྱལ་ལོ་ ༡༥༤༣ སྤྱི་ལོ་ ༡༤༡༦ རབ་

བྱུང་ ༧ མེ་སྤྲེལ་ལོ་ཆོས་རྗེ་ཉིད་དགུང་ལོ་སོ་བརྒྱད་བཞེས་པའི་ལོ་དེར་འཛམ་

གླིང་རྒྱན་མཆོག་མཁས་གྲུབ་བྱེ་བ་འབུམ་གྱི་རོལ་མཚོ།  དཔལ་ལྡན་འབྲས་

སྤུངས་ཆོས་ཀྱི་སྡེ་ཆེན་པོ་ཕྱག་བཏབ།   དེ་དུས་རྨང་འདིང་བའི་ལྟོ་འཕྱེའི་

ཐིག་སགོས་མད་ོརྒྱུད་ལས་གསུངས་པ་བཞིན་འཇམ་མགོན་བླ་མས་ཞལ་བཀདོ་

རྣམ་ཐར་མདོར་བས།

གནང་བ་ལྟར་དགོན་པའི་གནས་གཞི་བཏིང་།   དེ་མཚམས་ནས་སློབ་ཚོགས་

སྤྱི་དང་ལྷག་པར་གཞིས་ཀ་སྣེའུ་རྫོང་ནས་ཐུགས་ཁུར་བསྐྱེད་དེ།  འདུ་ཁང་

ཆེན་མོ་དང་།  སྔགས་ཁང་སོགས་བཞེངས།  རྗེ་ཉིད་འབྲས་སྤུངས་སུ་ཆིབས་

བསྐྱོད་མཛད་དེ་དཔལ་ལྡན་འབྲས་སྤུངས་ཀྱི་གཙུག་ལག་ཁང་རྟེན་དང་བརྟེན་

པ་བཅས་ལ་རབ་གནས་བྱིན་རླབས་གནང་།   དགོན་སྡེ་འདི་ཉིད་ཕྱག་བཏབ་

སྟེ་རྒྱལ་བས་དུས་འཁོར་གསུངས་པའི་གནས་རྒྱ་གར་དཔལ་ལྡན་འབྲས་སྤུངས་

དང་གཉིས་སུ་མེད་པར་བསྙད་དེ་དཔལ་ལྡན་འབྲས་སྤུངས་ཞེས་མཚན་གསལོ་

ཅིང་།   དགོན་མ་ལས་བུ་དགའ་བ་འོང་བར་ལུང་བསྟན་པ་ལྟར།    གྲྭ་སྐྱིལ་

ཤིན་ཏུ་ཆེ་བ་འདུས་པའི་སྤྱི་བླ་མཁན་པོའི་གདན་སར་ཆོས་རྗེ་རང་བཞུགས་

ནས།   འཆད་ཉན་གྱི་སློབ་དཔོན་སོ་སོར་བསྐོས་པས་གྲྭ་ཚང་སོ་སོར་ཆགས། 

བཞི་བ།   སྒྲུབ་པ་ཉམས་ལེན་ལ་ཅི་ལྟར་གཞོལ་བའི་ཚུལ། 

རྒྱུན་པའི་རིམ་གཉིས་ཀྱི་ཐུགས་དམ་ཡང་གསང་འདུས་ལུགས་གསུམ།  

བདེ་མཆོག་ལཱུ་ནག་དྲིལ་གསུམ།  དམར་ནག་འཇིགས་གསུམ།  མི་གཡོ་བ།  

སྒྲོལ་མ་སོགས་ཡི་དམ་གྱི་ལྷ་མང་པོའི་བསྙེན་པ་རྒྱུན་དུ་མཛད།  ཞག་རེ་ལ་ཨ་

ར་པ་ཙ་ཚར་སྟོང་ཕྲག་གཉིས་དང་།  འཇམ་དཔལ་མཚན་བརྗོད་ཚར་གསུམ་

རེ།  མ་ཎི་ཡིག་དྲུག་ཁྲི་ཚོ་གཉིས་རེ་བཟླས་པས་ཕྱིས་སུ་ཡིག་དྲུག་དུང་ཕྱུར་

གཉིས་ལྷག་ལོངས།  དེར་མ་ཟད་ལྷ་དང་བླ་མའི་ཞལ་གཟིགས་ཀྱང་འཇམ་

དབྱངས་ཀླུ་སྒྲུབ་ཞི་བ་འཚོ་རྗེ་རིན་པོ་ཆེ་རྣམས་ཀྱི་གཟིགས་སྣང་ངོ་མཚར་

བརྒྱུད་མར་བྱུང་།   འཕྲལ་གྱི་མཛད་པ་ཡང་ཕྱག་རྫས་དངོས་པོ་ཆ་གསུམ་དུ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

བགོས་ནས།  ཆ་གཅིག་གིས་གསུང་རབ་དང་རྟེན་གསུམ་བཞེངས།  ཆ་གཅིག་

གིས་ནད་པར་སྨན་སྦྱིན་དང་ངན་སློང་ལ་སྦྱིན་གཏོང་མཛད།  ཆ་གཅིག་གིས་

སྐུའི་ཉེ་འཁོར་གྱི་ཡོ་བྱད་དང་སློབ་མ་སྐྱོང་བར་མཛད་པ་སོགས།  མེ་སྤྲེལ་ནས་

ས་མོ་སྦྲུལ་གྱི་བར་ལོ་ངོ་སོ་བཞི་ལ་དཔལ་ལྡན་འབྲས་སྤུངས་སུ་མདོ་སྔགས་ཀྱི་

ཆོས་འཁོར་རྒྱ་ཆེར་བསྐོར་ནས་གདུལ་བྱ་མཐའ་ཡས་པ་སྨིན་གྲོལ་གྱི་ལམ་ལ་

བཀོད་པར་མཛད།  གསུང་ལས་འཁྲུངས་པའི་སློབ་བུ་ཡང་མཁས་པ་མུས་སྲད་

པ།  ཉན་སྟོན་ཤཱཀྱ་རྒྱལ་མཚན།  གྲྭ་ཆུང་ཡོན་ཏན་རྒྱ་མཚོ།   སློབ་དཔོན་སྒ་

ལེབ་སྟག་ལེབ་སོགས་སྡེ་སྣོད་འཛིན་པ་མང་དུ་བྱོན།  

ལྔ་པ།   སྐུ་མྱ་ངན་ལས་འདས་པའི་ཚུལ། 

དེ་ནས་རབ་བྱུང་ ༨ ས་སྦྲུལ་ལོའི་བོད་ཟླ་ ༢ མཇུག་ཏུ་ནུབ་གཅིག་

མནལ་ལམ་དུ།  རྗེ་རིན་པོ་ཆེ་ཕེབས་ནས་རྗེ་བཙུན་འཇམ་དབྱངས་ཀྱི་ཕྱག་

དྲིལ་ཡིན་གསུངས་པ་གཅིག་གནང་།  ད་ཁྱོད་ངོ་གཉིས་སྡོད་གསུངས་པ་

ཞིག་རྨིས་པས།  དེ་རྣམས་ཉིད་ཀྱི་དྲུང་དུ་འཁོད་པ་རྣམས་ལ་བཀའ་བསྩལ་

ཡང་།  ཁོང་རྣམས་ཟླ་བ་དང་ལོ་གང་ཡིན་མ་ངེས་ཀྱང་དོན་ལ་ཟླ་བ་ཡིན་པར་

ངེས།  དེ་ལྟར་མྱ་ངན་ལས་འདའ་བའི་མཚན་མ་བྱུང་བ་ན་གཟིམ་ཆུང་དུ་

ཕེབས་ཏེ།  ཞབས་གཉིས་སྐྱིལ་ཀླུང་དང་།  ཕྱག་གཉིས་མཉམ་བཞག་མཛད་

ནས་ཐུགས་དམ་ལ་ཐུགས་གཏད་པའི་ཚེ།  རྗེ་བཙུན་འཇམ་དབྱངས་ཀྱི་ཞལ་

གཟིགས་བྲིས་སྐུ་དེ་མདུན་དུ་སྤྱན་དྲངས།  རྗེ་བཙུན་ཕེབས་ཡོད་ལགས་ཞུས་

པས་དབུ་དུད་པ་ཞིག་མཛད།  བྲིས་སྐུ་དེ་སྐུ་རྒྱབ་གཡོན་ཕྱོགས་སུ་གདན་

རྣམ་ཐར་མདོར་བས།

དྲངས་པས་ཇི་ལྟར་སྤྱན་དྲངས་པ་ལྟར་བྲིས་སྐུ་ལ་སྤྱན་གདངས་ཏེ་ཨོག་སྐོར་

སྐུ་དཔུང་གཡནོ་པའི་སྟེང་དུ་བཞག་ནས།  ཞག་འགའ་ལ་བཞུགས།  དེ་ནས་ས་

མ་ོསྦྲུལ་ལ་ོདེའི་ས་ག་ཟླ་བའི་ཚེས་བཅ་ོབརྒྱད་ལ་དགའ་ལྡན་ཆསོ་ཀྱི་ཕ་ོབྲང་མི་

ཕམ་རྒྱལ་བའི་མདུན་སར་ཐེགས་སོ། །

དྲུག་པ།   སྐུའི་སྐྱེས་རབས་དང་གསུང་རྩོམ། 

ཕྱི་རབས་ཀྱི་གདུལ་བྱ་རྣམས་ཀྱི་དོན་དུ་རྗེའི་དགོངས་པ་གསལ་བར་

མཛད་པའི་བརྩམས་ཆོས་ཀྱང་རྗེ་ཐམས་ཅད་མཁྱེན་པའི་གསང་བའི་རྣམ་

ཐར་དང་།   རྗེ་རིན་པོ་ཆེས་རྭ་སྒྲེང་དུ་བསླབ་བཏུས་གསུངས་པའི་ཟིན་བྲིས།   

ཟབ་ལམ་གཏུམ་མོའི་གཞུང་ཁྲིད།  དུས་འཁོར་རྒྱུད་འགྲེལ་གྱི་བརྡ་ཆད།   

གསང་འདུས་རིམ་ལྔ་གདན་རྫོགས་ཀྱི་ཁྲིད་ཡིག་སོགས་ཆོས་ཚན་མི་འདྲ་བ་

མང་དུ་མཆིས།   

སྐྱེས་རབས་ཀྱི་ཕྲེང་བ་ཡང་རྒྱ་གར་འཕགས་པའི་ཡུལ་དུ་སྟོན་པའི་

སྤྱན་སྔར་གྱད་སྟོབས་པོ་ཆེ།  ཀླུ་སྒྲུབ་ཀྱི་སྤྱན་སྔར་འབར་བའི་གཙོ་བོ།  སློབ་

དཔོན་ནག་པོ་སྤྱོད་པ་སོགས་དང་།   བོད་དང་སོག་པོའི་ཡུལ་དུའང་མཉམ་

མེད་དྭགས་པོའི་སློབ་མ་གཉོས་རྒྱལ་བ་ལྷ་ནང་པ་དང་།   དྲག་སྔགས་འགྲུབ་

པ་འབྲུག་སྒྲ་རྒྱན།   ཇོ་ནང་ཏཱ་ར་ན་ཐ།   ཁལ་ཁ་རྗེ་བཙུན་དམ་པ་བློ་བཟང་

བསྟན་པའི་རྒྱལ་མཚན་སྐུ་ཕྲེང་རིམ་བྱོན།   འཁྲུངས་རབས་གསོལ་འདེབས་

བྱིན་རླབས་བདུད་རྩིའི་སྤྲིན་ཕུང་ལས།   རྗེ་འཇམ་དབྱངས་ཆོས་རྗེ་བཀྲ་ཤིས་

དཔལ་ལྡན་ཆེན་པོ་ ༸རྒྱལ་དབང་ཐམས་ཅད་མཁྱེན་པའི་སྐུའི་སྐྱེས་རབས་ཀྱི་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

འཕྲེང་བར་བཀོད་པ་ལྟར་ཕྱི་ལོ་ ༢༠༡༦ ལོར་༸རྒྱལ་དབང་སྐུ་འཕྲེང་བཅུ་བཞི་

བ་ཆེན་པོའི་སྐུའི་འཁྲུངས་སྐར་དུས་ཆེན་སྐབས་འབྲས་སྤུངས་བླ་སྤྱིའི་ལས་སྣེ་

ལྷན་རྒྱས་མཇལ་བཅར་སྐབས་མགོན་པོ་གང་ཉིད་རྗེ་འཇམ་དབྱངས་ཆོས་རྗེ་

བཀྲ་ཤིས་དཔལ་ལྡན་པའི་སྐུའི་སྐྱེས་རབས་སུ་འཁྲུངས་པར་ཞལ་གྱིས་བཞེས་

པ་བཅས་ལགས་སོ། །

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

༄༅།  །རྗེ་རིན་པོ་ཆེས་རྭ་སྒྲེང་དུ་བསླབ་བཏུས་རྒྱས་པར་གསུངས་

དུས་འཇམ་དབྱངས་ཆོས་རྗེས་ཟིན་བྲིས་ 

མཛད་པ་བཞུགས་སོ། །

༄༅།  ། རྗེ་བཙུན་བླ་མ་དམ་པ་རྣམས་ལ་ཕྱག་འཚལ་ལོ། །བསླབ་

པ་ཀུན་ལས་བཏུས་པ་ལ་དོན་བཞི་སྟེ།  སྒྲུབ་པའི་རྟེན་དལ་འབྱོར།  སྤྱོད་

པའི་རྟེན་སེམས་བསྐྱེད།  སྤྱོད་པ་རང་གི་ངོ་བོ།  སྤྱོད་པ་འགྲུབ་པའི་ཐབས་

སོ། །དང་པོ་ནི།  དལ་འབྱོར་འདི་ནི་རྙེད་པར་ཤིན་ཏུ་དཀའ། །ཞེས་པས་ཚིགས་

སུ་བཅད་པ་གཅིག་སྟེ།  དེའི་དོན་ཡང་སྒྲུབ་པའི་རྟེན་ལ་དལ་འབྱོར་དགོས་པ་

ཡིན་པར་འདུག་སྙམ་པ་ཙམ་ལ་མ་ལུས་པར་རང་ཉིད་ཀྱི་དལ་འབྱོར་གྱི་རྟེན་

འདིས་གནས་སྐབས་དང་མཐར་ཐུག་གི་དོན་བསྒྲུབ་ནུས་པ་དང་།  ངན་སོང་

ལ་སོགས་པའི་རྟེན་ལ་བསྒྲུབ་མི་ནུས་པ་དང་།  དལ་འབྱོར་ཡང་མི་བརྟན་ཞིང་

ཤིན་ཏུ་རྙེད་དཀའ་བས།  འདིར་ཕན་བདེའི་རྩ་བ་མ་བཟུང་ན་དནོ་མེད་པ་དང་

དོན་མ་ཡིན་པའི་ཕྱོགས་སུ་བརྒྱུད་དེ་དགེ་ལེགས་རྨི་ལམ་དུའང་མྱོང་བར་མི་

འགྱུར་རོ་སྙམ་དུ་བསམས་ལ།  དལ་འབྱོར་ལ་སྙིང་པོ་ལེན་འདོད་ཀྱི་བློ་བསྐྱེད་

པར་བྱའོ། །གཉིས་པ་ནི།  དེ་ལྟར་དོན་ཆེ་བ་དང་རྙེད་དཀའ་བ་བསམས་པ་ལས།  

སྡུག་བསྔལ་མཐར་འབྱིན་འདོད་པ་དང་། །བདེ་བའི་མཐར་ཡང་འགྲོ་འདོད་

པས། །ཞེས་ཏེ།  རང་ཉིད་སྡུག་བསྔལ་མཐའ་དག་ཟད་པར་འདདོ་པ་དང་།  བདེ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

བ་མཐའ་དག་སྒྲུབ་པར་འདོད་པའི་བློ་སྐྱེ་ལ།  རང་ཉིད་བཞིན་དུ་སེམས་ཅན་

གཞན་ལའང་སྡུག་བསྔལ་བསལ་བ་དང་བདེ་བ་སྒྲུབ་པའི་བློ་བསྐྱེད་དགོས་ཏེ།  

སེམས་ཅན་གཞན་སྡུག་བསྔལ་ལ་མི་འདོད་པ་དང་བདེ་བ་ལ་འདོད་པ་མེད་ལ་

རང་ཉིད་ལ་ཡོད་པར་འདོད་པས་འབྱེད་མི་ནུས་ཏེ།  སེམས་ཅན་གཞན་ཡང་

སྡུག་བསྔལ་མི་འདོད་པ་དང་བདེ་བ་འདོད་པར་མཚུངས་པའི་ཕྱིར་རོ། །དོན་དེ་

ཉིད་བཤད་པ་ནི།  འདི་ལྟར་གང་ཚེ་བདག་དང་བཅས་པའི་ཚིགས་སུ་བཅད་

པ་གཅིག་གོ །  གལ་ཏེ་བདེ་སྡུག་ལ་འདོད་མི་འདོད་མཚུངས་ཀྱང་སེམས་

ཅན་གཞན་གྱི་སྡུག་བསྔལ་བསལ་བ་དང་བདེ་བ་སྒྲུབ་པ་ཁོ་རང་གིས་བྱེད་པར་

རིགས་ལ།  རང་ཉིད་ལ་ནི་རང་ཉིད་ཀྱིས་བྱེད་པར་རིགས་སོ་སྙམ་ན།  རྣམ་

པར་རྟོག་པ་འདི་ནི་བདག་དང་གཞན་སྔོ་སེར་བཞིན་དུ་རིས་ཆད་དུ་བཟུང་བ་

ལས་གྱུར་པ་ཡིན་ན།  དེའང་མི་འཐད་དེ་བདག་དང་གཞན་ཞེས་པ་ཕ་རོལ་ཚུ་

རོལ་བཞིན་དུ་ལྟོས་པ་ལས་གྲུབ་པ་ཡིན་པས་གཞན་ལའང་རང་ཉིད་བཞིན་དུ་

བློ་བསྐྱེད་པར་བྱའོ། །འདིའི་ལན་ལ།  རང་ཉིད་ལ་ལྟོས་ནས་སེམས་ཅན་གཞན་

དུ་འགྱུར་བ་དང་།  སེམས་ཅན་ལ་ལྟོས་ནས་རང་ཉིད་གཞན་དུ་འགྱུར་བ་ཙམ་

གྱིས་ཆོག་གི་གང་ཟག་གི་བདག་མེད་པ་ཙམ་གྱི་དཔྱད་པ་ལ་ཐུག་མི་དགོས་

གསུངས་སོ། །དེ་ལྟར་གོམས་པས་བདག་དང་གཞན་གྱི་རྒུད་པ་མཐའ་དག་སེལ་

བར་འདོད་པ་དང་།  བདེ་བ་མཐའ་དག་སྒྲུབ་པར་འདོད་པ་དེས།  དེའི་འབྱུང་

ཁུངས་ཐེག་པ་ཆེན་པོ་ལ་དད་པ་བསྐྱེད་པ་ནི།  དད་པའི་རྩ་བ་བརྟན་བྱས་

ནས། །ཞེས་པའོ། །དོན་དེ་ཉིད།  དཀོན་མཆོག་ཏ་ལ་ལའི་གཟུངས།  འཕགས་པ་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

རྒྱ་ཆེར་རོལ་པ།  སེང་གེས་ཞུས་པའི་མདོ་རྣམ་པ་གསུམ་གྱི་ཁུངས་དྲངས་ནས་

བསྒྲུབས་ས།ོ །དེ་ལྟར་ཐེག་པ་ཆེན་པོ་ལ་དད་པར་གྱུར་ན་ཐེག་ཆེན་གྱི་འཇུག་སྒོ་

སེམས་བསྐྱེད་པ་ཡིན་པས་སེམས་བསྐྱེད་པར་བྱའོ། །ཞེས་པ་ནི།  བྱང་ཆུབ་ལ་

ཡང་བློ་བརྟན་བྱ། །ཞེས་པའོ། །  དེ་ལྟར་སེམས་བསྐྱེད་པ་ལ་ཕན་ཡོན་ཅི་ཡོད་

སྙམ་ན།  ཕན་ཡོན་བསམ་པའི་སྒོ་ནས་སྤྲོ་བ་བསྐྱེད་པ་ནི།  སེང་གེས་ཞུས་པའི་

མདོ་དང་།  འཕགས་པ་སྡོང་པོ་བཀོད་པའི་མདོ་ཁུངས་སུ་དྲངས་ནས་བསྒྲུབས་

ས།ོ །དེ་ལྟར་སེམས་བསྐྱེད་པ་ལ་ཕན་ཡནོ་ཡདོ་མདོ།  ས་ོསའོི་སྐྱེ་བོ་ལ་དེ་ལྟ་བུའི་

སེམས་བསྐྱེད་མི་ནུས་སམ་སྙམ་པའི་ཞུམ་པ་བསལ་བ་ནི།  འཕགས་པ་དྲི་མ་

མེད་པར་བསྟན་པའི་མདོ་དང་།  དཀོན་མཆོག་ཟ་མ་ཏོག་གི་མདོ་དང་།  ཆོས་

ཐམས་ཅད་འབྱུང་བ་མེད་པར་བསྟན་པའི་མད་ོདང་།  ངེས་པ་དང་མ་ངེས་པ་ལ་

འཇུག་པ་ཕྱག་རྒྱའི་མདོ་དྲངས་ནས་བསྒྲུབས་སོ། །

ཕན་ཡོན་ཅན་གྱི་སེམས་དེ་ལ་དུ་ཡོད་ཅེ་ན།  བྱང་ཆུབ་ཏུ་སྨོན་པའི་

སེམས་དང་།  འཇུག་པའི་སེམས་གཉིས་སོ། །སེམས་དེ་གཉིས་སྐྱེ་ཚུལ་ཇི་ལྟ་བུ་

ཞེ་ན།  དང་པོ་ནི།  གཞན་དོན་དུ་སངས་རྒྱས་སུ་འགྱུར་བར་བྱ་སྙམ་པ་དང་།  

གཉིས་པ་ནི་སངས་རྒྱས་ཐོབ་པའི་ཆེད་དུ་བསླབ་བྱ་ལ་བསླབ་པར་བྱའོ་སྙམ་

པའོ། །དོན་དེ་ཉིད་སྡོང་པོ་བཀོད་པའི་མདོས་བསྒྲུབས་སོ། །སྨོན་པའི་སེམས་ནི་

འབྲས་བུ་ལ་དམ་འཆའ་བ་ཙམ་ཡིན་ན་དེ་ཙམ་ལ་བསོད་ནམས་མི་ཐོབ་བོ་

སྙམ་ན།  དེ་ལྟ་བུ་ལའང་བསོད་ནམས་ཐོབ་པར་འཕགས་པ་བྱམས་པའི་རྣམ་

པར་ཐར་པ་ལས་བརྗོད་པ་དང་།  རྒྱལ་པོ་ལ་གདམས་པའི་མདོ་དྲངས་ནས་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

བསྒྲུབས་སོ། །དེ་ཙམ་ལ་བསོད་ནམས་ཆེན་པོ་འབྱུང་ན་བསླབ་བྱ་ལ་བསླབ་

པར་དམ་འཆའ་བ་འཇུག་པའི་སེམས་ལ་བསོད་ནམས་ཆེན་པོ་འབྱུང་མོད་སོ་

སོ་སྐྱེ་བོ་ལ་བྱང་ཆུབ་སེམས་དཔའི་སྡོམ་པ་མི་སྐྱེའམ་སྙམ་པའི་ཞུམ་པ་སེལ་བ་

ནི།  ནམ་མཁའི་སྙིང་པོའི་མད་ོལས་རྙེད་པ་དང་བཀུར་སྟིའི་ཕྱིར་རྩ་ལྟུང་འབྱུང་

བར་བརྗོད་པ་དང་།  ས་བཅུ་བའི་མདོ་ལས།  ས་དང་པོ་ལ་གནས་པ་ལ་རྙེད་པ་

དང་བཀུར་སྟི་ལ་རྩ་ལྟུང་མི་འཕོག་པ་དང།  དེ་བཞིན་དུ་འཕགས་པ་དྲག་ཤུལ་

ཅན་གྱིས་ཞུས་པའི་མདོ་ལས་ཀྱང་གསུངས་པ་རྣམས་ཀྱིས་བསྒྲུབས་སོ། །སོ་སོ་

སྐྱེ་བོ་འགའ་ཞིག་ལ་སྐྱེ་མོད་རྟེན་བུད་མེད་ལྟ་བུ་ལ་མི་སྐྱེའམ་སྙམ་ན།  བྱང་

ཆུབ་སེམས་དཔའི་སོ་སོར་ཐར་པ་དྲངས་ནས་སྐྱེ་བར་བསྒྲུབས་སོ། །སོ་སོ་སྐྱེ་བོ་

ལ་བྱང་ཆུབ་སེམས་དཔའི་སྡོམ་པ་སྐྱེ་ན།  གང་ལས་བླང་བར་བྱ་བའི་ཡུལ་ལ་

ཇི་ལྟ་བུ་དགོས།  ལེན་པར་བྱེད་པའི་ཚུལ་ཇི་ལྟ་བུ།  ཁས་བླངས་པ་ལས་ཉམས་

ན་ཉེས་པ་ཅིར་འགྱུར་སྙམ་ན།  དང་པོ་ནི།  དགེ་བའི་བཤེས་གཉེན་ལས་ལེན་

ན་བྱང་ཆུབ་སེམས་དཔའི་བསླབ་པའི་གནས་ལ་གོམས་པ་ལྷུར་ལེན་བྱེད་པ་སྟེ་

ཐེག་པ་ཆེན་པོ་ལ་མཁས་པ།  བྱང་ཆུབ་སེམས་དཔའི་སྡོམ་པ་དང་ལྡན་པའི་

ཆོས་གཉིས་དང་ལྡན་དགོས་སོ། །གཉིས་པ་ནི།  བསྲུང་བར་བྱ་རྒྱུའི་སྡོམ་པ་དང་

བདག་ཉིད་ཀྱིས་ཀྱང་བསྲུང་ཅི་ནུས་བརྟགས་ལ་བཟུང་ངོ་། །

གསུམ་པ་ནི།  དམ་པའི་ཆོས་དྲན་པ་ཉེར་གཞག་དང་།  ཆོས་ཡང་

དག་པར་སྡུད་པའི་མདོ་དང་།  འཕགས་པ་བློ་གྲོས་རྒྱ་མཚོའི་མདོ་རྣམས་ཀྱིས་

བསྒྲུབས་སོ། །དགེ་བའི་བཤེས་གཉེན་མེད་ན་སངས་རྒྱས་དང་བྱང་ཆུབ་སེམས་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

དཔའ་རྣམས་མངོན་སུམ་དུ་བསྒོམས་ནས་བླང་ངོ་། །གལ་ཏེ་བྱང་ཆུབ་སེམས་

དཔའི་སྡོམ་པ་བཟུང་བར་མི་ནུས་ཀྱང་སྨོན་པ་ཙམ་ལ་མི་གནས་པར་དགེ་རྩ་

སྣ་རེ་ཙམ་དང་དུས་ཀྱང་ཇི་སྲིད་འཚོ་བར་སོགས་སུ་དགེ་རྩ་གཟུང་བར་བྱ་ཡི་

མ་བཟུང་ན་ཉེས་པར་འགྱུར་བ་ནི།  སའི་སྙིང་པོའི་མདོས་བསྒྲུབས་ལ།  བསླབ་

བྱ་སྣ་རེ་ཙམ་དང་དུས་ཇི་སྲིད་འཚོ་བར་སོགས་སུ་བཟུང་དུ་རུང་བ་ནི།  སྨན་

བླའི་མདོ་ནས་དད་པའི་རིགས་ཀྱི་བུའམ་རིགས་ཀྱི་བུ་མོ་གང་དག་ཡན་ལག་

བརྒྱད་དང་ལྡན་པའི་བསྙེན་གནས་ཞེས་སོགས་ཀྱིས་བསྒྲུབས་སོ། །དགེ་རྩ་སྣ་

རེ་ཙམ་དང་དུས་ཇི་སྲིད་འཚོ་བར་སགོས་སུ་བསླབ་བྱ་ལ་བསླབ་པར་ཁས་ལེན་

པ་ནི་བྱང་ཆུབ་སེམས་དཔའི་བསླབ་བྱ་ལ་བསླབ་པའི་རིམ་པ་ཡིན་གྱི་བྱང་ཆུབ་

སེམས་དཔའི་སྡོམ་པར་བཤད་པ་ནི་མི་འཐད་དེ།  ཡན་ལག་ངེས་པའི་ཕྱིར་

རོ། །བྱང་ཆུབ་སེམས་དཔའི་སྡོམ་པ་བསྲུངས་པའི་ཕན་ཡོན་དང་མ་བསྲུངས་

པའི་ཉེས་དམིགས་ཀྱང་ཤེས།  བྱང་ཆུབ་སེམས་དཔའི་སྤྱོད་པ་དཀའ་བའང་

ཤེས་རབ་ཀྱིས་རྟོགས་པར་བྱས་ནས་བྱང་ཆུབ་སེམས་དཔའི་སྡོམ་པ་བཟུང་བར་

འདོད་པ་དེས་ཇི་ལྟར་གཟུང་བར་བྱ་ཞེ་ན།  སྦྱོར་བའི་དུས་སུ་དགེ་བའི་བཤེས་

གཉེན་གྱིས་བློ་ལེགས་པར་ཁྲིད་དེ་ཡན་ལག་བདུན་པ་བྱ་བ་དང་།  དགེ་བའི་

བཤེས་གཉེན་ལ་གསོལ་བ་བཏབ་སྟེ།  གསོལ་བ་འདེབས་པ་ནི་སྡོམ་པ་ཉི་ཤུ་

བའི་འགྲེལ་པ་ནས་འབྱུང་བ་དང་འདྲའོ། །དངོས་གཞིའི་དུས་སུ་དེའི་ཚིག་

བཟླས་པའམ་ཡང་ན་བདག་ཉིད་ཀྱིས་བརྗོད་པར་བྱའོ། ། སློབ་དཔོན་དགོངས་

སུ་གསོལ།  བདག་མིང་འདི་ཞེས་བགྱི་བ་ཞེས་སྨོས་ལ།  འཇམ་དཔལ་གྱི་ཞིང་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

བཀོད་ནས་འབྱུང་བའི་འགོའི་ཤླཽ་ཀ་གཉིས་སམ།  སྤྱོད་འཇུག་ནས་འབྱུང་བའི་

ཇི་ལྟར་སྔོན་གྱི་ཞེས་པ་སོགས་ཀྱིས་བཟུང་ངོ་། །རྗེས་ནི་སྤྱོད་འཇུག་ནས་འབྱུང་

བ་བཞིན་བྱའོ། །ཆོ་གའི་ཚིག་རང་ཉིད་ཀྱིས་བརྗོད་པས་ཆོག་པ་ནི་བྱང་ས་དང་

མི་འདྲའོ་གསུངས་སོ། །

དེ་ལྟར་བྱང་ཆུབ་སེམས་དཔའི་སྡོམ་པ་བཟུང་ཡང་།  མ་བསྲུངས་ན་

ཉེས་པར་འགྱུར་བས་བསྲུང་དགོས་ལ།  བསྲུང་བ་ལ་ཤེས་དགོས་པས།  གསུམ་

པ་སྤྱོད་པ་རང་གི་ངོ་བོ་ལ།  བསླབ་བྱའི་ཁོག་སྤྱིར་བསྟན་པ།  སྲུང་འདོད་

བསྐྱེད་པ།  སྲུང་ཚུལ་དངོས་དང་གསུམ།  དང་པོ་ལ།  གང་གི་ཆེད་དུ་བསླབ་

པ་བསྲུང་བ་ལ་འཇུག་པ།  དགོས་པ་དེའི་ཆེད་དུ་བསླབ་པ་བསྲུང་བ་ལ་འཇུག་

པའི་རང་བཞིན།  དགག་དགོས་ཀྱི་སྒོ་ནས་བསླབ་པ་བསྲུང་བ་ལ་འཇུག་ཚུལ།  

དེ་བཞིན་གཤེགས་པའི་བཅས་མཚམས་ལས་འདས་ན་ལྟུང་བར་འགྱུར་བའི་སྒོ་

དང་བཞི།  དང་པོ་ནི།  རྟེན་སེམས་ཅན་ཐམས་ཅད་དངོས་པོ་སྡུག་བསྔལ་དང་

ཡིད་མི་བདེ་བ་ཐམས་ཅད་ཞི་བར་བྱ་བ་དང་།  བདེ་བ་དང་ཡིད་བདེ་བ་ཐམས་

ཅད་བསྐྱེད་པའི་ཕྱིར་དུའོ། །གཉིས་པ་ནི།  ཆེད་དུ་བྱ་བ་དེའི་ཆེད་དུ་གཡོ་མེད་

པར་ལུས་ངག་ཡིད་གསུམ་བརྩོན་པས་ནན་ཏན་བྱེད་པ་དང་སྡུག་བསྔལ་དང་

ཡིད་མི་བདེ་བསལ་བ་དང་།  བདེ་བ་དང་ཡིད་བདེ་བ་བསྐྱེད་པའི་རྐྱེན་ཚོགས་

པ་འཚོལ་བ་དང་།  དེའི་བར་དུ་གཅོད་པའི་གཉེན་པོ་ལ་འབད་པས་ཏེ།  མི་

འབད་པར་སྐད་ཅིག་ཙམ་ཡལ་བར་འདོར་ན་ལྟུང་བ་དང་བཅས་པ་ཡིན་ནོ། །

གསུམ་པ་ནི།  ཕུགས་ཀྱི་སྡུག་བསྔལ་དང་ཡིད་མི་བདེ་བ་ཆེན་པོ་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

ཟློག་པའི་ཆེད་དུ་འཕྲལ་དུ་སྡུག་བསྔལ་དང་ཡིད་མི་བདེ་བ་ཆུང་ངུ་བསྐྱེད་པ་

དང་།  ཕུགས་ཀྱི་བདེ་བ་དང་ཡིད་བདེ་བ་ཆེན་པོ་བསྐྱེད་པའི་ཆེད་དུ་འཕྲལ་གྱི་

བདེ་བ་དང་ཡིད་བདེ་བ་ཆུང་ངུ་ཉམས་པར་བྱེད་པའོ། །བཞི་པ་ནི།  ཅི་ནུས་ཀྱི་

རིགས་པ་དང་མི་རིགས་པ་མ་དཔྱད་ནས་ལེན་པའམ་ལྡོག་པའི་བཏང་སྙོམས་

སུ་འཇོག་ན་དོན་ལ་གནས་ཀྱང་ལྟུང་བར་འགྱུར་ལ།  བརྟགས་ཏེ་བླང་བར་བྱ་

བ་མ་བླངས་པ་དང་དརོ་བྱ་མ་དརོ་བ་སགོས་བྱས་ན་ལྟུང་བར་འགྱུར་རོ། །གཉིས་

པ་སྲུང་འདོད་བསྐྱེད་པ་ནི།  བསླབ་པ་ལ་བརྩོན་པའི་ཕན་ཡོན་བསམས་པའི་

སྒོ་ནས་སྤྲོ་བ་བསྐྱེད་པ་དང་།  ཕན་ཡོན་མཐོང་བའི་བྱང་ཆུབ་སེམས་དཔས་

བསླབ་པ་ལ་བཙོན་པ་ལས་ཕྱིར་མི་ལྡོག་པར་བྱའོ་ཞེས་པ་ནི།  རབ་ཏུ་ཞི་བ་

རྣམ་པར་ངེས་པའི་ཆོ་འཕྲུལ་གྱི་མདོ་དང་།  ཟླ་བ་སྒྲོན་མེའི་མདོས་བསྒྲུབས་

སོ། །གསུམ་པ་སྲུང་ཚུལ་དངོས་ལ་གཉིས།  བསླབ་པ་སྤྱི་ལ་བསླབ་པ་དང་།  བྱེ་

བྲག་ལ་བསླབ་པའོ། །དང་པོ་ནི།  བསླབ་བྱ་ལ་བསླབ་པར་སྤྲོ་བ་དེ་ལ་བྱང་ཆུབ་

སེམས་དཔའི་བསླབ་པའི་ཚིག་རྣམས་བཅོམ་ལྡན་འདས་ཀྱིས་མདོ་དག་ལས་

གསུངས་སོ་ཞེས་འཕགས་པ་དཀོན་མཆོག་སྤྲིན་གྱི་ཁུངས་དྲངས་སོ། །དེ་ལྟར་

རྒྱ་ཆེར་གསུངས་པས་བདག་ལྟ་བུ་བློ་ཞན་པས་བྱང་ཆུབ་སེམས་དཔའི་སྡོམ་པ་

ཤེས་པར་དཀའ་ན་ཇི་ལྟར་བྱ་བར་རིག་སྙམ་ན།  གང་གིས་ལྟུང་བར་མི་འགྱུར་

བ། །གནད་ཀྱི་གནས་རྣམས་འདིས་རིག་བྱ། །ཞེས་སྨོན་ཏེ།  བཅོམ་ལྡན་འདས་

ཀྱིས་གསུངས་པའི་བསླབ་པའི་གནས་ལ་སྲུང་མཚམས་ཇི་ལྟ་བུ་ཞིག་བཟུང་ན་

ལྟུང་བར་མི་འགྱུར་བའི་གནས་རྣམས་འདིས་རིག་པར་བྱའོ་ཞེས་པའོ། །



  16  

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

གནད་ཀྱི་གནས་དེ་དག་གང་ཞེ་ན།  འདི་ལྟ་སྟེ།  བདག་གི་ལུས་དང་

ཞེས་པའི་ཚིགས་སུ་བཅད་པ་གཅིག་གོ འདི་ནི་བྱང་ཆུབ་སེམས་དཔའི་སྡོམ་

པ་བསྡུས་པ་ཡིན་ཏེ།  འདི་ལྟར་བྱང་ཆུབ་སེམས་དཔའི་བསླབ་བྱ་ནི་ཕ་རོལ་ཏུ་

ཕྱིན་པ་དྲུག་ཏུ་འདུས་ཤིང།  དེ་ཉིད་བཏང་བསྲུང་དག་སྤེལ་བཅུ་གཉིས་ཀྱིས་

བསྒྲུབ་པ་ཡིན་ལ།  སྒྲུབ་ཚུལ་ནི།  ལུས་དང་ལོངས་སྤྱོད་དང་དགེ་རྩ་བཏང་བ་

གསུམ་གྱིས་སྦྱིན་པའི་ངོ་བོ་བསྒྲུབ་ལ།  འཆལ་ཚུལ་གསར་དུ་འཇུག་པའི་སྒོ་

སྡོམ་པའི་སྲུང་བ་གསུམ་དང་།  སྔར་བྱས་སྦྱང་བའི་ལུས་ཀྱི་དག་པ་སྡིག་པ་སྦྱང་

བ་གཉིས་ཀྱིས་ཚུལ་ཁྲིམས་ཀྱི་ངོ་བོ་བསྒྲུབ།  ལུས་དག་པའི་ཕྱོགས་གཅིག་ཉོན་

མོངས་དག་པ་ལ་གསུམ།  གཉེན་པོ་བསྐྱེད་པའི་མཐུན་རྐྱེན།  གཉེན་པོ་བསྐྱེད་

པའི་འགལ་རྐྱེན་བསལ་པའོ། །དང་པོས་བསམ་གཏན་དང་ཤེས་རབ།  གཉིས་

པས་བཙོན་འགྲུས།  གསུམ་པས་བཟོད་པའི་ངོ་བོ་བསྒྲུབ་བོ། །དག་པ་གཉིས་

དང་སྤེལ་བ་གསུམ་གྱིས་ཕྱིན་དྲུག་ཁྱད་པར་དུ་བྱེད་ལ།  དེའང་ལོངས་སྤྱོད་

དག་པས་སྦྱིན་པ་ཁྱད་པར་དུ་བྱེད་ལ།  རང་དནོ་གྱི་དྲི་མ་དང་མཚན་འཛིན་གྱི་

དྲི་མའི་གཉེན་པོ་དགེ་རྩ་དག་པས་ཕ་རོལ་ཏུ་ཕྱིན་པ་དྲུག་གི་ཁྱད་པར་དུ་བྱེད་

དོ། །སྤེལ་བ་ལ་ལུས་ཀྱི་བྱ་བ་ལ་སྤེལ་བ་དང་སྟོབས་བསྐྱེད་པ་གཉིས་ཀྱིས་ཕྱིན་

དྲུག་གི་རྟེན་སྤེལ་བ་དང་།  ལོངས་སྤྱོད་སྤེལ་བས་སྦྱིན་པ་སྤེལ་བ་དང་།  དགེ་

རྩ་སྤེལ་བ་ལ་སྦྱོར་བ་སྤེལ་བ་དང་།  དགེ་བ་སྤེལ་བ་དངོས་དང་གཉིས།  དང་

པོ་ལ།  བསམ་པ་བསྐྱེད་པ།  བརྩོན་པ་བསྐྱེད་པ།  སྙིང་རྗེ་མདུན་དུ་བཞག་པ་

དང་གསུམ།  གཉིས་པ་ལ།  ཕུང་པོ་གསུམ་པའི་སྒོ་ནས་དགེ་རྩ་སྤེལ་བ་དང་།  

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

དད་པ་ལ་སོགས་པ་ལྔ་སྒོམ་པ།  བྱམས་པ་སྒོམ་པ།  དཀོན་མཆོག་རྗེས་སུ་དྲན་

པ།  སེམས་ཅན་གྱི་དོན་བྱེད་པ།  ཆོས་ཀྱི་སྦྱིན་པ།   བྱང་ཆུབ་ཀྱི་སེམས་སྒོམ་

པ་དང་བདུན།  བྱང་ཆུབ་སེམས་དཔས་སེམས་ཅན་ཐམས་ཅད་ཀྱི་ཕྱིར་དུ་

ལུས་དང་ལོངས་སྤྱོད་དང་དགེ་རྩ་རྣམས་བཏང་བ་དང་བསྲུང་བ་དང་དག་པ་

དང་སྤེལ་བའི་བསམ་པ་དངོས་སམ།  དེའི་འདུ་བྱེད་ཀྱི་ནུས་པ་རྒྱུན་མ་ཆད་

པར་བྱ་ཞིང་།  གལ་ཏེ་ཆད་ན་ལྟུང་བར་འགྱུར་བ་ནི།  བྱང་ཆུབ་སེམས་དཔའི་

སོ་སོར་ཐར་པའི་མདོ་དང་།  འདུལ་བ་ཡོངས་སུ་དག་པའི་མདོའི་ཁུངས་ཀྱིས་

བསྒྲུབས་སོ། །དེ་ནི་བཏང་བསྲུང་དག་སྤེལ་ལ་དངོས་སུ་འཇུག་པའི་བསླབ་པ་

སྤྱིའི་ཆོས་སོ། །

གཉིས་པ་བྱེ་བྲག་ལ་བསླབ་པ་ལ་ཕྱིན་དྲུག་གི་ངོ་བོ་སྒྲུབ་པ་དང།  ཕྱིན་

དྲུག་ཁྱད་པར་དུ་བྱེད་པ་གཉིས།  དང་པོ་ལ།  སྦྱིན་པ།  ཚུལ་ཁྲིམས།  བཟོད་པ།  

བཙོན་འགྲུས།  བསམ་གཏན།  ཤེས་རབ་སྒྲུབ་པ་དང་དྲུག་གོ དང་པོ་སྦྱིན་པ་

སྒྲུབ་པ་ལ་གཉིས།  བཟུང་བའི་ཉེས་པ་དང་བཏང་བའི་ཕན་ཡོན་བསམས་པའི་

སྒོ་ནས་གཏོང་འདདོ་བསྐྱེད་པ་དང་།  གཏོང་བ་དངོས་ས།ོ །དང་པོ་ནི།  ལུས་དང་

ལངོས་སྤྱོད་དགེ་བ་ལ་བདག་གིར་བཟུང་བའི་ཉེས་པ་དང་བཏང་བའི་ཕན་ཡནོ་

བསམས་པའི་སྒོ་ནས་བཏང་བ་ལ་སྤྲོ་བ་བསྐྱེད་པ་ནི།  ཟླ་བ་སྒྲོན་མེའི་མདོ།  སྒོ་

མཐའ་ཡས་པའི་གཟུངས།  བྱང་ཆུབ་སེམས་དཔའི་སོ་སོར་ཐར་པ།  དྲག་ཤུལ་

ཅན་གྱིས་ཞུས་པ་རྣམས་ཀྱིས་བསྒྲུབས་སོ། །གཉིས་པ་གཏོང་བ་དངོས་ནི།  ལུས་

དང་ལོངས་སྤྱོད་དང་དགེ་རྩ་གསུམ་ནམ་མཁའ་དང་མཉམ་པའི་སེམས་ཅན་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

ཐམས་ཅད་ཀྱི་ཉེར་འཚོའི་རྒྱུར་གྱུར་ཅིག་སྙམ་པའི་བསམ་པའི་རྒྱུན་མ་ཆད་

པར་བྱེད་པ་དང་།  གནས་ཁང་དང་བཞོན་པ་དང་ཟས་དང་གོས་ལ་སོགས་པ་

ཅི་སྤྱོད་པ་ཐམས་ཅད་ལ་སེམས་ཅན་གྱི་ཆེད་དུ་སྙམ་པའི་བསམ་པ་དངོས་སམ།  

དེའི་འདུ་བྱེད་ཀྱི་ནུས་པ་མ་དོར་ན་སྦྱིན་པ་ལ་སྤྱོད་པའི་སྐབས་ཀྱི་ལྟུང་བ་

ཁེགས་ལ།  ཟས་གོས་སོགས་ལ་བདག་ལ་སྲེད་པས་ལོངས་སྤྱད་ན་ཉོན་མོངས་

ཅན་གྱི་ལྟུང་བ་དང་།  བདག་ལ་སྲེད་པ་མེད་རུང་སེམས་ཅན་གྱི་ཆེད་དུ་སྙམ་

པའི་ནུས་པ་དོར་ན་ཉོན་མོངས་ཅན་མ་ཡིན་པའི་ལྟུང་བར་འགྱུར་རོ། །སྦྱིན་པ་

ལ་དངོས་སུ་སྤྱོད་པ་ན་སྦྱིན་པར་བྱ་བ་མ་ཡིན་པ་ནི།  ཇི་སྲིད་བསམ་པ་མ་དག་

པར། །ལུས་ནི་སྦྱིན་པར་མི་བྱ་སྟེ། །ཞེས་པ་དང་།  ཆོས་གོས་གསུམ་མ་གཏོགས་

པར་སྦྱིན། །ཞེས་སོ། །

གཉིས་པ་ཚུལ་ཁྲིམས་སྒྲུབ་པ་ལ་བཞི།  བསྲུང་དགོས་པའི་རྒྱུ་མཚན།  

གང་ལ་བརྟེན་ནས་བསྲུང་བ་ལ་འཇུག་པ།  འཆལ་ཚུལ་གསར་དུ་འཇུག་

པའི་སྒོ་བསྡམས་པའི་སྒོ་ནས་བསྲུང་བ་ལ་འཇུག་ཚུལ།  འཆལ་ཚུལ་སྔར་

བྱས་འདག་པར་བྱེད་པའོ། །དང་པོ་ནི།  སེམས་ཅན་རྣམས་ཀྱིས་ལོངས་སྤྱོད་

ཕྱིར། །ལུས་ལ་སོགས་པ་སྦྱིན་པར་བྱ། །མ་བསྲུངས་ལོངས་སྤྱོད་ག་ལ་འོང། །གང་

མི་སྤྱོད་པས་ཅི་ཞིག་སྦྱིན། །དེ་བས་སེམས་ཅན་ལངོས་སྤྱོད་ཕྱིར། །ལུས་ལ་སགོས་

པ་བསྲུང་བར་བྱ། །ཞེས་སྨོས་སོ། །ལུས་ལ་སོགས་པ་བསྲུང་བར་བྱའོ། །ཅིའི་ཆེད་

དུ་སྙམ་ན་སེམས་ཅན་རྣམས་ཀྱིས་ལོངས་སྤྱོད་པ་སྟེ་ཉེར་འཚོའི་རྒྱུར་འགྱུར་

བར་བྱ་བའི་ཆེད་དུའོ། །ཉེར་འཚོའི་རྒྱུར་འགྱུར་བའི་ཆེད་དུ་བསྲུང་དགོས་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

པ་ཅི་སྙམ་ན།  གང་མི་སྤྱོད་པས་ཅི་ཞིག་སྦྱིན། །ཞེས་ཏེ།  ཉེར་འཚོའི་རྒྱུར་

མ་གྱུར་ན་སྦྱིན་པའི་དགོས་པ་མ་གྲུབ་ཅེས་པའོ། །བསྲུང་བ་དང་ཉེར་འཚོའི་

རྒྱུར་འགྱུར་བ་ཅི་འབྲེལ་སྙམ་ན།  མ་བསྲུངས་ལོངས་སྤྱོད་ག་ལ་འོང་། །ཞེས་

ཉེར་འཚོའི་རྒྱུར་མ་གྱུར་ན་སྦྱིན་པའི་དགོས་པ་མི་འགྲུབ་པ་ནི།  སེམས་ཅན་

རྣམས་ཀྱིས་ལོངས་སྤྱོད་ཕྱིར། །ལུས་ལ་སོགས་པ་སྦྱིན་པར་བྱ། །ཞེས་ཏེ།  སེམས་

ཅན་རྣམས་ཀྱི་ཉེེར་འཚོའི་རྒྱུར་འགྱུར་བའི་ཆེད་དུ་ལུས་ལ་སགོས་པ་བཏང་བ་

ཡིན་ནོ་ཞེས་པའོ། །བྱང་ཆུབ་སེམས་དཔའི་སོ་སོར་ཐར་པ་དང་།  ཁྱིམ་བདག་

དཔའ་བྱིན་གྱིས་ཞུས་པ་དང་།  འཕགས་པ་བློ་གྲོས་མི་ཟད་པས་བསྟན་པའི་མད་ོ

རྣམས་ཀྱིས་བསྒྲུབས་སོ། །

གཉིས་པ་ནི།  དགེ་བའི་བཤེས་གཉེན་མི་གཏང་ཞིང། །མདོ་སྡེ་དག་

ལ་རྟག་བལྟ་བས། །ལུས་ལ་སོགས་པ་བསྲུང་བར་བྱ། །ཞེས་ཏེ།  དགེ་བའི་བཤེས་

གཉེན་གྱིས་རྗེས་སུ་བཟུང་བའི་ཕན་ཡོན་དང་དགེ་བའི་གཤེས་གཉེན་བསྟེན་

ཚུལ་རྣམས།  སྡོང་པོ་བཀོད་པའི་མདོ་དང་།  ཁྱིམ་བདག་དྲག་ཤུལ་ཅན་

གྱིས་ཞུས་པ་དང་།  ཤེས་རབ་ཀྱི་ཕ་རོལ་ཏུ་ཕྱིན་པ་བརྒྱད་སྟོང་པ་རྣམས་ཀྱིས་

བསྒྲུབས་སོ། །མདོ་དེ་དང་དེ་དག་ལས་བྱང་ཆུབ་སེམས་དཔའི་ཀུན་ཏུ་སྤྱོད་པ་

དང་བྱང་ཆུབ་སེམས་དཔའི་བསླབ་པའི་གཞི་རྣམས་བཅས་སོ་ཞེས་འབྱུང་བའི་

ཕྱིར་ལྟུང་བ་དང་ལྟུང་བ་མ་ཡིན་པ་ཤེས་པར་བྱ་བའི་ཕྱིར་རྟག་ཏུ་མདོ་སྡེ་བལྟ་

བ་ལ་གུས་པར་བྱའོ། །དེའི་ཕྱིར་དགེ་བའི་བཤེས་གཉེན་མི་གཏང་བ་འདི་དང་

མདོ་སྡེ་བལྟ་བས་ཀྱང་དམ་པའི་ཆོས་ཡོངས་སུ་བཟུང་བར་བསྟན་པ་ཡིན་ལ།  

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

དམ་པའི་ཆོས་བཟུང་བས་ཀྱང་བསྲུང་བ་ལ་སོགས་པ་འགྲུབ་པར་བསྟན་པ་ནི།  

འཕགས་པ་བློ་གྲོས་རྒྱ་མཚོས་ཞུས་པའི་མདོ་དང།  དཔལ་ཕྲེང་སེང་གེ་སྒྲའི་

མདོ་དྲངས་ནས་སོ། །

གསུམ་པ་ལ།  ལུས།  ལོངས་སྤྱོད།  དགེ་རྩ་བསྲུང་བ་གསུམ།  དང་པོ་

ལ།  ཕྱི་མའི་ལུས་ལ་གནོད་པར་འགྱུར་བའི་ལས་བསྲུང་བ་དང་།   ཚེ་འདིར་

ཕན་པའི་རྐྱེན་བསྟེན་པ་གཉིས།  དང་པོ་ལ།  རང་ལ་གནོད་པ་བསྲུང་བ་དང་།  

གཞན་ལ་གནོད་པ་བསྲུང་བ་གཉིས།  དང་པོ་ལ།  དགག་བྱ་གནོད་འགྱུར་གྱི་

ལས་ངོས་བཟུང་བ།  དེའི་འགོག་བྱེད་ཀྱི་ཐབས་བསྟེན་པ།  ཐབས་དེས་གནོད་

འགྱུར་སྤོང་བར་འགྱུར་བའི་ཚུལ་དང་གསུམ།  དང་པོ་ལ་བཅུ་གསུམ།  དམ་

ཆོས་མི་འཛིན་པའི་གནོད་པ།  བདུད་ལས་ཀྱི་གནོད་པ།  བྱང་ཆུབ་ཀྱི་སེམས་

བརྗེད་པའི་གནོད་པ།  སྤྲོ་བ་མེད་པའི་གནོད་པ།  འཁྲུལ་བ་བྱེད་པའི་གནོད་པ།  

མོས་པ་མེད་པའི་གནོད་པ།  ཞལ་ཏ་པ་དང་དགེ་སྦྱོང་གི་དྲི་མའི་གནོད་པ།  རྩ་

ལྟུང་གི་གནདོ་པ།  རབ་བྱུང་གི་བར་ཆད་བྱེད་པའི་གནདོ་པ།  མི་དགེ་བ་བཅུའི་

གནོད་པ།  འདོད་པའི་ཡོན་ཏན་ལ་ཆགས་པའི་གནོད་པ།  ཡུལ་ཁྱད་པར་ཅན་

ལ་ལོག་པར་བསྒྲུབ་པའི་གནོད་པ།  དམ་ཆོས་སྤངས་པའི་གནོད་པའོ། །

དང་པོ་ནི།  དེ་ལ་ལུས་སྲུང་གང་ཞེ་ན། །གནོད་འགྱུར་སྤོང་བ་གང་

ཡིན་པའོ། །ཞེས་ཏེ།  ལུས་དང་སྲོག་ལ་མི་བལྟ་བར་དམ་པའི་ཆོས་འཛིན་

པ།  འཕགས་པ་ནམ་མཁའ་མཛོད་ཀྱི་མདོ་དང་།  གང་ལ་བརྟེན་ན་དམ་ཆོས་

འཛིན་པའི་གེགས་སུ་འགྱུར་བའི་སྡིག་གྲོགས་སྤོང་བ་འཕགས་པ་དམ་པའི་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

ཆོས་པདྨ་དཀར་པོའི་ཁུངས་དྲངས་སོ། །གཉིས་པ་ནི།  ཤེས་རབ་ཀྱི་ཕ་རོལ་

ཏུ་ཕྱིན་པའི་མདོ་ལས་གསུངས་པ་དང་།  འཕགས་པ་ནམ་མཁའ་མཛོད་ཀྱི་

མདོ་ལས་གསུངས་པའི་མི་དགེ་བའི་རྗེས་སུ་འཇུག་པ་དང་།  དགེ་བའི་ཆོས་

སྤོང་བའི་བདུད་ལས་དང་།  འཕགས་པ་བློ་གྲོས་རྒྱ་མཚོས་ཞུས་པའི་མདོ་ལས་

གསུངས་པ་རྣམས་སོ། །འདི་རྣམ་པར་སྤང་བ་ནི།  དཀོན་མཆོག་སྤྲིན་གྱི་མདོ་

ལས་གསུངས་སོ། །

གསུམ་པ་ནི།  ནག་པོའི་ཆོས་བཞི་སྤང་བ་དང་དཀར་པོའི་ཆོས་བཞི་

བསྟེན་པ་དཀོན་མཆོག་བརྩེགས་པ་ལས་གསུངས་པ་དང་།  སེང་གེས་ཞུས་པ་

ལས་གསུངས་པ་དང་།  འཕགས་པ་འཇམ་དཔལ་གྱི་ཞིང་བཀོད་ནས་གསུངས་

པ་དང་།  ཡང་དཀོན་མཆོག་བརྩེགས་པ་ལས་འབྱུང་བ་སྤྱོད་ལམ་ཐམས་ཅད་

དུ་བྱང་ཆུབ་ཀྱི་སེམས་སྦྱོང་བ་དང་།  དགེ་རྩ་ཅི་སྒྲུབ་ཀྱི་སྔོན་དུ་བྱང་ཆུབ་ཀྱི་

སེམས་གཏོང་བ་དང་།  ཟླ་བ་སྒྲོན་མའི་མདོ་ལས་འབྱུང་བ་རྣམས་སོ། །བཞི་པ་

ནི།  བདག་ལྟ་བུས་བྱང་ཆུབ་བསྒྲུབ་པར་ག་ལ་ནུས་སྙམ་པའི་སྤྲོ་བ་མེད་པ་སྤང་

བ་ནི།  དཀོན་མཆོག་སྤྲིན་ལས་གསུངས་སོ། །ལྔ་པ་ནི།  དཀོན་མཆོག་བརྩེགས་

པ་ལས་གསུངས་པའི་སེམས་ཅན་ཡོངས་སུ་སྨིན་པར་མ་བྱས་པ་རྣམས་ཡིད་

རྟེན་པ་སོགས་བཞིའོ། །དྲུག་པ་ནི།  འཕགས་པ་ཡུལ་འཁོར་སྐྱོང་ལས་འབྱུང་

བ་དང་།  དེ་སྤོང་བ་དཀོན་མཆོག་བརྩེགས་པ་ལས་འབྱུང་བའོ། །བདུན་པ་ནི།  

ཡུལ་གང་ལ་ཞལ་ཏ་བྱ་བ།  བྱང་ཆུབ་སེམས་དཔའི་སོ་སོར་ཐར་པ་ལས་འབྱུང་

བ་དང་།  ཞལ་ཏ་བྱེད་པའི་ཚུལ་རིན་པོ་ཆེའི་ཕུང་པོ་ལས་འབྱུང་བ་དང་།  དགེ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

འདུན་སྲུངས་ཀྱི་རྟོགས་པ་བརྗོད་པ་ལས་གསུངས་སོ། །བརྒྱད་པ་ལ།  རྒྱལ་པོའི་

རྩ་ལྟུང་ལྔ།  དེའི་སྟེང་དུ་གྲོང་ལ་སོགས་པ་འཇོམས་པ་གཅིག་དང་དྲུག ལས་

དང་པོ་པ་ལ་རྩ་ལྟུང་བརྒྱད།  གསང་ཆེན་ཐབས་ལ་མཁས་པའི་མད་ོནས་འབྱུང་

བའི་རྩ་ལྟུང་གཅིག །སྡོམ་པ་ཉི་ཤུ་བ་ནས་འབྱུང་བའི་རྩ་ལྟུང་གསུམ།  དང་པོ་

དྲུག་གི་དང་པོ་ནི།  དཀོན་མཆོག་གསུམ་གྱི་དཀོར་འཕྲོག་པ། །ཕས་ཕམ་པ་ཡི་

ལྟུང་བར་འདོད། །ཅེས་ཏེ།  ལུགས་སུ་བླུགས་པ་དང་།  འབུར་དུ་དོད་པ་སོགས་

ཀྱི་མཆགོ་རྟེན་དང་།  ཕྱོགས་རིས་སུ་བཅད་པའི་དགེ་འདུན་དང་།  ཕྱོགས་རིས་

མེད་པའི་ཕྱོགས་བཞིའི་དགེ་འདུན་རྣམས་ཀྱི་རྫས་འཕྲོག་གམ་འཕྲོག་ཏུ་འཇུག་

པའོ། །གང་ཟག་གི་རྫས་ཙམ་གྱིས་མི་ཆོག་གསུངས་སོ། །

གཉིས་པ་ནི།  དམ་པའི་ཆོས་ནི་སྤོང་བྱེད་པ། །གཉིས་པར་ཐུབ་པས་

གསུངས་པ་ཡིན། །ཞེས་ཏེ།  ཉན་ཐོས་ཀྱི་ངེས་པར་འབྱུང་བར་བཤད་པའམ།  

རང་སངས་རྒྱས་ཀྱི་ངེས་པར་འབྱུང་བར་བཤད་པའམ།  ཐེག་པ་ཆེན་པོའི་ངེས་

པར་འབྱུང་བར་བཤད་པ་སྤོང་ཞིང་འགོག་ཏུ་འཇུག་པའོ། །ཐེག་པ་གསུམ་གང་

རུང་རེ་སྤངས་ནའང་རྩ་ལྟུང་དུ་འགྱུར་ལ།  སྤོང་ཚུལ་ཐེག་པ་གསུམ་པོ་གང་

རུང་རེའི་ཕྱོགས་རེས་མི་ཆོག་པར་མཐའ་དག་འདོར་བའམ་འདོར་དུ་འཇུག་

པ་འདིའི་སྐབས་ཀྱི་རྩ་ལྟུང་ལ་དགོས་པ་འདྲའོ། །གསུམ་པ་ནི།  ཚུལ་ཁྲིམས་

འཆལ་བའི་དགེ་སློང་ལ། །ངུར་སྨྲིག་འཕྲོག་དང་བརྡེག་པ་དང་། །བཙོན་རར་

འཇུག་པར་བྱེད་པ་དང་།  རབ་ཏུ་བྱུང་ལས་འབེབས་པ་དང་། །ཞེས་ཏེ།  གང་

ཡང་ངའི་ཕྱིར་རབ་ཏུ་བྱུང་སྟེ་གོས་ངུར་སྨྲིག་གྱོན་པ་དགེ་སློང་ལ་སོགས་པའི་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

བསླབ་པ་བཟུང་ཡང་རུང་།  དེ་ལྟ་བུའི་བསླབ་པ་མ་བཟུང་བ་བར་མ་རབ་བྱུང་

ཡིན་ནའང་རུང་སྟེ།  ཚུལ་ཁྲིམས་འཆལ་བའང་རུང།  ཚུལ་ཁྲིམས་ལྡན་པའང་

རུང་།  དེའི་གོས་ངུར་སྨྲིག་འཕྲོག་པ་སོགས་དང་སྲོག་དང་བྲལ་བར་བྱེད་དམ་

བྱེད་དུ་འཇུག་ནའོ། །བཞི་པ་ནི།  མཚམས་མེད་ལྔ་པོ་བྱེད་པ་དང་།  ཞེས་སོ།  

ལྔ་པ་ནི།  ལོོག་པར་ལྟ་བ་འཛིན་པ་དང་། །ཞེས་སོ། །དྲུག་པ་ནི།  གྲོང་ལ་སོགས་

པ་འཇིག་པ་ཡང་། །རྩ་བའི་ལྟུང་བར་རྒྱལ་བས་གསུངས། །ཞེས་ས།ོ །ལས་དང་པོ་

བའི་ལྟུང་བ་བརྒྱད་ལས།  དང་པོ་ནི།  བློ་སྦྱང་མ་བྱས་སེམས་ཅན་ལ། །སྟོང་པ་

ཉིད་ནི་བརྗོད་པ་དང། །ཞེས་ཏེ།  ཡངོས་སུ་སྦྱང་བ་མ་བྱས་པ་ལ་སྟོང་ཉིད་བརྗོད་

པ་ལ་བརྟེན་ནས་བྱང་ཆུབ་ཀྱི་སེམས་ལས་ཕྱིར་ལོག་ནའོ། །

གཉིས་པ་ནི།  སངས་རྒྱས་ཉིད་ལ་ཞུགས་པ་དག །རྫོགས་པའི་བྱང་

ཆུབ་ཟློག་པ་དང་། །ཞེས་ཏེ།  ཁྱོད་ཀྱིས་ཕ་རོལ་ཏུ་ཕྱིན་པ་དྲུག་ལ་སྤྱད་པར་མི་

ནུས་པས་ཁྱོད་ཀྱིས་སངས་རྒྱས་ཉིད་ཐོབ་པར་མི་རིགས་ཀྱི་རང་ཉིད་ཀྱི་ཉེ་བར་

ཞི་བ་ཙམ་སྒྲུབས་ཤིག་ཅེས་སྨྲས་པ་ཕ་རོལ་པོས་དནོ་གོ་ནའ།ོ །གསུམ་པ་ནི།   ས་ོ

སརོ་ཐར་པ་ཡངོས་སྤངས་ཏེ། །ཐེག་པ་ཆེ་ལ་སྦྱོར་བ་དང་། །ཞེས་ཏེ།  ས་ོསརོ་ཐར་

པ་དང་འདུལ་བའི་ཚུལ་ཁྲིམས་ལ་བསླབས་པས་འཚང་རྒྱ་བར་མི་ནུས་ཀྱི་ཐེག་

ཆེན་ལྷོགས་ཤིག་ཅེས་སྨྲས་པ་ཕ་རོལ་པོས་དོན་གོ་ནའོ། །བཞི་པ་ནི།  སློབ་པའི་

ཐེག་པས་ཆགས་ལ་སགོས། །སྤོང་བར་འགྱུར་བ་མིན་ཞེས་འཛིན། །ཕ་རོལ་དག་

ཀྱང་འཛིན་འཇུག་དང། །ཞེས་ཏེ།  ཁྱོད་ཀྱིས་ཉན་ཐོས་ཀྱི་ཐེག་པའི་གཏམ་མ་

ཉན་ཞིག མ་ཀློག་ཅིག གཞན་དག་ལ་ལུང་མ་འབོགས་ཤིག ཉན་ཐོས་ཀྱི་ཐེག་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

པའི་གཏམ་ཆོབས་ཤིག དེས་ནི་ཁྱོད་ཀྱིས་འབྲས་བུ་ཆེན་པོ་རྙེད་པར་མི་འགྱུར་

ཞིང།  ཁྱོད་ཀྱིས་ཉོན་མོངས་པ་མཐར་འབྱིན་པར་མི་ནུས་ཀྱི།  ཐེག་པ་ཆེན་པོ་

ཉིད་ལ་དད་པར་གྱིས་ཤིག་ཅེས་པ་སོགས་སྨྲས་པ་ཕ་རོལ་པོས་གོ་ན་རང་ཉིད་

ལ་དང་།  ཕ་རོལ་པོས་རང་ཉིད་ཀྱིས་སྨྲས་པ་བཞིན་གྱི་ལྟ་བ་བླངས་ན་གཉིས་

ཀ་ལ་འགྱུར་རོ། །ལྔ་པ་ནི།  རང་གི་ཡོན་ཏན་བརྗོད་པ་དང་། །རྙེད་པ་དང་ནི་

བཀུར་སྟི་དང་། །ཚིགས་བཅད་རྒྱུ་ཡིས་གཞན་སྨོད་དང། །ཞེས་ཏེ།  སྡོམ་པ་ཉི་

ཤུ་པའི་ཕམ་པ་དང་པོ་དང་འདྲའོ། །དྲུག་པ་ནི།  བདག་ནི་ཟབ་མོ་བཟོད་པ་

ཞེས། །ལོག་པ་ཉིད་ནི་སྨྲ་བ་དང། །ཞེས་ཏེ།  ལས་དང་པོ་པའི་བྱང་ཆུབ་སེམས་

དཔའ་དག །མདོ་སྡེ་ཟབ་མོ་སྟོང་པ་ཉིད་དང་ལྡན་པ་ཐེག་པ་ཆེན་པོའི་མདོ་སྡེ་

དེ་དག་འཛིན་ཅིང་གཞན་དག་ལའང་རབ་ཏུ་སྟོན་ཏེ།  ཆོས་འདི་དག་ནི་ཁོ་

བོ་ཉིད་ཀྱིས་བློས་རྟོགས་ནས་སྙིང་རྗེ་བས་དེ་བཞིན་དུ་ཁྱོད་ལ་བསྟན་གྱི།  ཁྱོད་

ཀྱིས་ཀྱང་སངས་རྒྱས་ཀྱི་ཆོས་ཟབ་མོ་རྣམས་ལ་མངོན་སུམ་དུ་འགྱུར་བ་དེ་

ལྟར་སྒོམས་ཤིག་དེ་ལྟར་བྱས་ན་ཁྱོད་ད་ལྟར་ཁོ་བོ་བཞིན་དུ་ཡེ་ཤེས་མཐོང་བར་

འགྱུར་རོ་ཞེས་སྨྲ་ནའོ། །

བདུན་པ་ནི།  དགེ་སྦྱོང་ཆད་པས་གཅོད་འཇུག་དང་། །དཀོན་མཆོག་

གསུམ་གྱི་སྦྱིན་བྱེད་དང་། །སྦྱིན་པ་ལེན་པར་བྱེད་པ་དང། །ཞེས་ཏེ།  འདི་ནི་

མདོ་བཞིན་དུ་ཤེས་པར་བྱའོ། །འདིའི་རྩ་ལྟུང་འབྱུང་བའི་གང་ཟག་ནི་ཆད་

པས་གཅདོ་པའི་བློན་པོ་དང་དགེ་སྦྱོང་གཉིས་ཡིན་ནོ། །བརྒྱད་པ་ནི།  ཞི་གནས་

འདོར་བར་བྱེད་པ་དང་། །ཡང་དག་འཇོག་གི་ལོངས་སྤྱོད་རྣམས། །ཁ་ཏོན་བྱེད་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

ལ་སྦྱིན་པ་རྣམས། །ཞེས་ཏེ།  མདོ་བཞིན་དུ་ཤེས་པར་བྱའོ། །ལྟུང་བ་འབྱུང་བའི་

གང་ཟག་ནི་ཁྲིམས་ངན་འཆའ་བའི་རྒྱལ་པོ་དང་།  ཁྱིམ་པའི་མདུན་དུ་དགེ་

སློང་སྤོང་བ་ལ་བཙོན་པའི་སྐྱོན་བརྗོད་པའི་དགེ་སྦྱོང་དང་།  ཡང་དག་འཇོག་

གི་ལོངས་སྤྱོད་ལེན་པའི་ཁ་ཏོན་(སྐྱོན་རྗོད་མཁན་དང་།  ལེན་མཁན་གཅིག་

པ་འདྲ་)པ་དང་གསུམ་ལས།  དང་པོ་ལ་བྱུང་ལ་ཕྱི་མ་གཉིས་གང་ལ་འངོ་དཔྱད་

ད།ོ །འདི་དག་གི་ངེས་པར་འབྱུང་བ་ནི།  དེ་དག་རྩ་བའི་ལྟུང་བ་སྟེ། །སེམས་ཅན་

དམྱལ་བ་ཆེན་པོའི་རྒྱུ། །རྨི་ལམ་འཕགས་པ་མཁའི་སྙིང་པོའི། །མདུན་དུ་འདུག་

སྟེ་བཤག་པར་བྱ། །ཞེས་སོ། །ཐབས་ལ་མཁས་པའི་མདོ་ནས་འབྱུང་བ།  བྱང་

ཆུབ་སེམས་ནི་ཡོངས་འདོར་དང་། །ཞེས་བྱ་བ་ལ་ནམ་མཁའི་སྙིང་པོའི་མདོ་

ནས་གསུངས་པའི་ལྟུང་བ་འདི་ལ།  འཕགས་པའི་ཡུལ་དུའང།  རྩ་བའི་ལྟུང་

བར་མི་བཞེད་པ་དང་བཞེད་པ་གཉིས་ལས།  དང་པོ་ནི།  གནས་བརྟནབྱང་ཆུབ་

བཟང་པོས་འདི་དག་ཐམས་ཅད་ཉེས་པ་ལྕི་བས་རྩ་ལྟུང་དང་ཕྱོགས་མཐུན་པར་

བཞག་གི རྩ་ལྟུང་དངོས་མིན་པར་བཞེད།  ཤཱནྟི་པས་དང་པོ་རྒྱལ་བློན་གྱི་དྲུག་

པོ་རྩ་ལྟུང་མིན་ལ།  ཕྱི་མ་ལས་དང་པོའི་བརྒྱད་པོ་རྩ་བའི་ལྟུང་བར་བཞེད་དོ། །

གཉིས་པ་ལ།  ཞི་བ་ལྷས་རྩ་བའི་ལྟུང་བར་བཞག་ཅིང་བསླབ་བཏུས་

ཉིད་དུ་རྩ་བའི་ལྟུང་བ་འདི་དག་ཐམས་ཅད་བདེ་བླག་ཏུ་བླང་ཞིང་བཟུང་བ་

དང་།  ཞེས་མདོར་བསྡུས་པ་དང།  དེར་མ་ཟད་བྱང་ཆུབ་སེམས་དཔའི་སྡེ་སྣོད་

ལས་རྩ་ལྟུང་དུ་བཞག་པ་རྣམས་ཕྱོགས་གཅིག་ཏུ་རྩ་བའི་ལྟུང་བར་བཞེད་ཅིང།  

དེ་དང་མཐུན་པར་སྤྱོད་འཇུག་གི་འགྲེལ་བྱེད་ཤེར་འབྱུང་བློ་གྲོས་ཀྱིས་དེ་ཉིད་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

སོ་ན་བཞག་གོ བཞན་ཡང་ཨ་བྷ་ཡཱ་ཀ་ར།  ནག་པོ་པ།  དགེ་བའི་ལྷ།  བི་བྷཱུ་

ཏི་ཙནྡྲ་རྣམས་རྩ་བའི་ལྟུང་བར་བཞེད་དོ། ། དཀོན་མཆོག་གསུམ་གྱི་དཀོར་

འཕྲོག་པ། །ཕས་ཕམ་པ་ཡི་ལྟུང་བར་འདོད། །ཅེས་པ་འདི་ལ།  གཞི།  བསམ་

པ།  སྦྱོར་བ།  མཐར་ཐུག་བཞི་ལས།  དང་པོ་གཞི་ནི།  རྫས་ཀྱི་བདག་པོ་སངས་

རྒྱས་དང་།  ལུང་དང་རྟོགས་པའི་ཆསོ།  དགེ་སློང་ཚུལ་ཁྲིམས་དང་ལྡན་པ་བཞི་

ཡན་ཆད་ཡིན་པ་གསུམ་གའམ་གང་རུང་ལ།  རང་ངམ་གཞན་གྱིས་བསམ་པ་

ཐག་པ་ནས་ཕུལ་བ་ངེས་པར་དཀོན་མཆོག་གསུམ་ལ་དབང་བའི་རྫས་ཡིན་པ་

ཆོས་གོས་གསུམ་ལ་སོགས་པའི་དགེ་སྦྱོང་གི་རྟགས་ཡིན་པ།  ཚད་འཇིག་རྟེན་

ན་རྫས་སམ་དངོས་པོར་བགྲང་བ་ཡན་ཆད་ཡིན་པ།  བསམ་པ་རང་མི་དབང་

བར་ཤེས་པ།  སྦྱོར་བ་རང་ངམ་གཞན་རྐུའམ།  རྐུར་བཅུག་པ།  མཐར་ཐུག་

ཐོབ་བློ་སྐྱེས་བའི་སྐད་ཅིག་དང་པོ་ཉིད་དུ་རྩ་བའི་ལྟུང་བར་འགྱུར་རོ། །དགེ་

འདུན་ལྟ་བུ་ལ་གཞན་གྱིས་རྫས་བསྐུར་བ་དགེ་འདུན་ལ་མ་འཕྲོད་གོང་ལམ་

དུ་རྐུས་ནའང་དེ་ཉིད་དུ་འགྱུར་རོ། །དམ་པའི་ཆོས་ནི་སྤོང་བྱེད་པ། །ཞེས་པ་ལ།  

གཞི།  བསམ་པ།  མཐར་ཐུག་གསུམ།  དང་པོ་གཞི་ནི།  སྟོན་པས་གསུངས་པའི་

ཐེག་པ་གསུམ་མམ་གང་རུང་གི་སྡེ་སྣོད་ཡིན་པ།  བསམ་པ་སྤོང་བའམ་འགོག་

པར་འདོད་པ།  མཐར་ཐུག་འདི་ནི་ཆོས་མ་ཡིན་ཞེས་སམ།  འདི་ནི་སྟོན་པས་

གསུངས་པ་མ་ཡིན་ཞེས་སྨྲས་པ་གཙོ་བོར་མི་དགོས་ཏེ་ཡི་དམ་བཅས་ཙམ་གྱིས་

རྩ་བའི་ལྟུང་བར་འགྱུར་རོ། །ཉན་ཐོས་ཀྱི་ངེས་པར་འབྱུང་བར་བཤད་པའམ།  

རང་སངས་རྒྱས་ཀྱི་ངེས་པར་བྱུང་བར་བཤད་པའམ།  ཐེག་ཆེན་པའི་ངེས་པར་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

འབྱུང་བར་བཤད་པ་སྤོང་ཞིང་འགོག་ཏུ་འཇུག་པའོ། །

ཐེག་པ་གསུམ་གང་རུང་རེ་སྤང་ན་རྩ་ལྟུང་དུ་འགྱུར་ལ།  སྤོང་ཚུལ་

ཐེག་པ་གསུམ་པོ་གང་རུང་རེའི་ཕྱོགས་རེས་མི་ཆོག་པར་མཐའ་དག་འདོར་

བའམ་འདརོ་དུ་འཇུག་པ་འདིའི་སྐབས་ཀྱི་རྩ་ལྟུང་ལ་དགོངས་པ་འདྲའ།ོ །ཚུལ་

ཁྲིམས་འཆལ་བའི་དགེ་སློང་ལ། །ངུར་སྨྲིག་འཕྲོག་དང་བརྡེག་པ་དང་། །བཙོན་

རར་འཇུག་པར་བྱེད་པ་དང་། །རབ་ཏུ་བྱུང་ལས་འབེབས་པ་དང་། །ཞེས་པ་ལ།  

གཞི།  བསམ་པ།  སྦྱོར་བ།  མཐར་ཐུག་བཞིི་ལས།  དང་པོ་གཞི་ནི།  བར་མ་

རབ་བྱུང་ཡན་ཆད་ཀྱི་སྡོམ་པ་ལེན་མྱོང་བ།  ད་ལྟ་ཚུལ་ཁྲིམས་དང་ལྡན་ནམ་མི་

ལྡན་ཡང་རུང་།  ཆོས་གོས་གསུམ་ལ་སོགས་པ་རབ་བྱུང་གི་རྟགས་དང་ལྡན་པ།  

བསམ་པ་རང་དགར་ཁྲོ་བ་དང་བཅས་པ།  སྦྱོར་བ་རང་ངམ་གཞན་གྱིས་འཕྲོག་

པ་དང་།  བརྡེག་པ་དང་།  བཙོན་རར་འཛུད་པ་དང་།  འབེབས་པར་བྱེད་དམ།  

བྱེད་དུ་བཅུག་པ།  འདི་ལ་ཆོས་གོས་གསུམ་ལས་གཞན་པའི་ཡོ་བྱད་འཕྲོག་

ཀྱང་རྩ་ལྟུང་དུ་མི་འགྱུར་རོ། །མཐར་ཐུག་ཆོས་གོས་གསུམ་སོགས་ཀྱི་རྟགས་

ཕྲོགས་ཏེ་ཐོབ་བློ་སྐྱེས་པ་དང་།  བསྣུན་པ་དང།   བཙོན་དུ་འཇུག་པ་དང།  རབ་

བྱུང་གི་རྟགས་ཕྲལ་ཏེ།  ཁྱིམ་པའི་གནས་སུ་བཞག་ཙམ་དང།  རྩ་ལྟུང་འབྱུང་

བའི་སྒོ་བཞིའོ། །མཚམས་མེད་ལྔ་པོ་བྱེད་པ་དང་། །ཞེས་པ་ལ།  འབྱུང་རིང་གི་

སླ་གསུངས་སོ། །ལོག་པར་ལྟ་བ་འཛིན་པ་དང་། །ཞེས་པ་ལ།  རྒྱུ་མེད་པར་སྨྲ་བ་

དང་།  འཇིག་རྟེན་ཕ་རོལ་ལ་གཡེལ་བ།  རྒྱུ་འབྲས་མེད་པར་འཛིན་པ་ཡིན་ཏེ་

འདི་སྐྱེས་ཙམ་གྱིས་ཆོག་གསུང།  གྲོང་ལ་སོགས་པ་འཇིག་པ་ཡང། །ཞེས་པ་ལ།  

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

གཞི།  སྦྱོར་བ།  མཐར་ཐུག་གསུམ་ལས།  དང་པོ་གཞི་ནི།  གྲོང།  ལྗོངས།  གྲོང་

ཁྱེར།  ཡུལ་འཁོར་གང་རུང་ཡིན་པ།  སྦྱོར་བ་རང་ངམ་གཞན་བྱེད་དམ་བྱེད་དུ་

བཅུག་པ།  འཇིག་པའི་ཚད་ནི།  འཇིག་རྟེན་ན་བཤིག་པར་གྲགས་པའ།ོ །མཐར་

ཐུག་རང་དགར་བཤིག་པའི་ཐ་སྙད་གྲུབ་པ་ན་རྩ་བའི་ལྟུང་བར་འགྱུར་རོ། །

འདི་ལ་སྔ་རབས་པ་ཁ་ཅིག །དང་པོ་བཞི་རྒྱལ་པོ་དང་།  བློན་པོ་གཉིས་

ཀའི་ཐུན་མོང་བ།  ལྔ་བ་རྒྱལ་པོ་ལ་འབྱུང་ཉེ་བས་རྒྱལ་པོའི་རྩ་ལྟུང།  དྲུག་པ་

བློན་པོ་ལ་ཉེ་བས་བློན་པོའི་རྩ་ལྟུང་ཞེས་མིང་འདགོས་ཀྱང་དེ་དག་ལེགས་པར་

མ་མཐོང་གསུང།  ལས་དང་པོ་པའི་བརྒྱད་ནི།  བློ་སྦྱང་མ་བྱས་སེམས་ཅན་ལ།  

སྟོང་པ་ཉིད་ནི་བརྗོད་པ་དང། །ཞེས་པ་ལ།  གཞི།  སྦྱོར།  མཐར་ཐུག་གསུམ་ལས།  

དང་པོ་གཞི་ནི།  སྨོན་པ་ཡན་སེམས་བསྐྱེད་དང་ལྡན་པ།  སྦྱོར་བ་གཞིའི་རྒྱུད་

མ་བརྟགས་པར་ཟབ་མོ་སྟོང་པ་ཉིད་བརྗོད་པ།  མཐར་ཐུག་སྟོང་ཉིད་ལ་སྐྲག་སྟེ་

བྱང་ཆུབ་ཀྱི་སེམས་དརོ་ཙམ་ཉིད་ནས་ཙ་བའི་ལྟུང་བར་འགྱུར་རོ། །སངས་རྒྱས་

ཉིད་ལ་ཞུགས་པ་དག །རྫོགས་པའི་བྱང་ཆུབ་ཟློག་པ་དང། །ཞེས་པ་ལ།  གཞི།  

བསམ་པ།  སྦྱོར་བ།  མཐར་ཐུག་བཞི་ལས།  དང་པོ་གཞི་ནི།  སྨོན་པ་ཙམ་མ་

ཡིན་པར་བྱང་ཆུབ་ཏུ་སེམས་བསྐྱེད་ཅིང་སྡོམ་པ་དང་ལྡན་པ།  བསམ་པ་ཐེག་

ཆེན་ལས་བཟློགས་ནས་ཐེག་དམན་དུ་སྦྱོར་པར་འདོད་པ།  སྦྱོར་བ་ཁྱོད་ཀྱིས་

ཕར་ཕྱིན་དྲུག་ལ་སྦྱོར་བར་མི་ནུས།  དེ་བས་ཉན་ཐོས་སམ་རང་སངས་རྒྱས་

སུ་སེམས་བསྐྱེད་ན་དེས་འཁོར་བ་ལས་ངེས་པར་འབྱུང་།  ཞེས་སོགས་སྨྲས་པ།  

མཐར་ཐུག་ཕ་རོལ་པོས་སེམས་བསྐྱེད་དོར་རམ་མ་དོར་ཡང་དོན་གོ་བ་ཙམ་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

ཉིད་ནས་རྩ་ལྟུང་དུ་འགྱུར་རོ། །སོ་སོར་ཐར་པ་ཡོངས་སྤངས་ཏེ། །ཐེག་པ་ཆེ་ལ་

སྦྱོར་བ་དང་། །ཞེས་པ་ལ།  གཞི།  བསམ་པ།  སྦྱོར་བ།  མཐར་ཐུག་བཞི་ལས།  

དང་པོ་གཞི་ནི།  བསྙེན་གནས་ཡན་ཆད་སོ་ཐར་ལ་གནས་པ།  བསམ་པ་ཐེག་

དམན་ལས་བཟློགས་ནས་ཐེག་ཆེན་ལ་སྦྱོར་བར་འདོད་པ།  སྦྱོར་བ་ཁྱོད་ཀྱིས་

སོ་ཐར་དང་འདུལ་བའི་ཁྲིམས་ལ་གནས་པས་ཅི་ཞིག་བྱ།  ཐེག་པ་ཆེན་པོ་

ལྷོགས་ཤིག་དང་།  དེ་ནས་ལུས་དང་ངག་དང་ཡིད་ཀྱི་མི་དགེ་བའི་རྣམ་སྨིན་

དག་པར་འགྱུར་རོ། །ཞེས་སྨྲས་པ།  མཐར་ཐུག་ཕ་རོལ་པོས་དནོ་གོ་བ་ཉིད་ནས་

འགྱུར་རོ། །འོ་ན་གོང་གི  དམ་པའི་ཆོས་ནི་སྤོང་བྱེད་པ།  ཞེས་པ་དང་།  འདི་

གཉིས་ཁྱད་ཅི་ཡོད་ཟེར་ན།  གོང་དུ་ཆོས་མ་ཡིན།  སྟོན་པས་མ་གསུངས་ཞེས་

བརྗོད་པ་ཡིན་ལ།  འདི་དང་།  སློབ་པའི་ཐེག་པས་ཆགས་ལ་སོགས། །ཞེས་པ་

གཉིས་སྟོན་པས་གསུངས་པ་ཡིན་ཡང།  དོན་དང་མི་ལྡན།  ཆོས་དང་མི་ལྡན།  

སེམས་ཅན་ལ་ཕན་པ་དང་བདེ་བ་མ་ཡིན་ཞེས་ཁྱད་དུ་བསད་པ་ཡིན་ན།ོ །སློབ་

པའི་ཐེག་པས་ཆགས་ལ་སགོས། །སྤོང་བར་འགྱུར་བ་མིན་ཞེས་འཛིན། །ཕ་རོལ་

དག་ཀྱང་འཛིན་འཇུག་དང། །ཞེས་པ་ལ།  གཞི།  བསམ་པ།  སྦྱོར་བ།  མཐར་

ཐུག་བཞི་ལས།  དང་པོ་གཞི་ནི།  ཡུལ་སྨྲ་ཤེས་དོན་གོ་བ།  བསམ་པ་ཐེག་

དམན་ལ་སྨད་དེ་ཐེག་ཆེན་འཛིན་པར་འདོད་པ།  སྦྱོར་བ་ཁྱོད་ཀྱིས་ཉན་ཐོས་

ཀྱི་གཏམ་མ་ཉན།  མ་ཀློག ལུང་མ་འབོགས།  གཏམ་ཆོབས་ཤིག གཞི་དེས་

ཉན་ཐོས་ཀྱིས་སྒྲིབ་པ་ཙམ་ཡང་ཟད་པར་མི་ནུས་ཀྱི།  ཐེག་པ་ཆེན་པོ་ལ་དད་

པར་གྱིས་ཤིག །ལྷོགས།  ཉོན།  ལུང་ཕོགས་ཤིག་དང་།  བླ་མེད་བྱང་ཆུབ་ཏུ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

སངས་རྒྱས་པར་འགྱུར་རོ། །ཞེས་སྨྲས་པ།  མཐར་ཐུག་དེའི་ཚིག་ཉན་ཏེ།  ཕ་

རོལ་པོས་ཀྱང་གྲུབ་མཐའ་བཟུང་བ་ན་སྡོམ་ལྡན་ཡིན་ན་ལྟུང་བར་འགྱུར་ཞིང་།  

རང་ཉིད་ལ་གཞན་གྱིས་མ་ཟུང་ཡང་ཕྱོགས་དེ་ཉིད་བཟུང་ཙམ་ནས་འགྱུར་གྱི།  

འདི་འབྲས་བུ་ཁྱད་དུ་བསད་པ་ཡིན།  གོང་མ་རྒྱུ་ཁྱད་དུ་བསད་པའོ། །རང་གི་

ཡནོ་ཏན་བརྗོད་པ་དང་།  རྙེད་པ་དང་ནི་བཀུར་སྟི་དང་། །ཚིགས་བཅད་རྒྱུ་ཡིས་

གཞན་སྨོད་དང་། །ཞེས་པ་འདིའི་ཡན་ལག་སྡོམ་པ་ཉི་ཤུ་པ་ལས་ཤེས་པར་བྱ་

གསུང།  བདག་ནི་ཟབ་མོ་བཟོད་པ་ཞེས། །ལོག་པ་ཉིད་ནི་སྨྲ་བ་དང་། །ཞེས་པ་

ལ།  གཞི།  བསམ་པ།  སྦྱོར་བ།  མཐར་ཐུག་བཞི་ལས།  དང་པོ་གཞི་ནི།  སྨྲ་

ཤེས་དོན་གོ་བ།  སྨྲ་བའི་ཡུལ་མིར་གྱུར་བ།  བསམཔ་མ་རྟོགས་བཞིན་རྟོགས་

ཞེས་འདུ་ཤེས་བསྒྱུར་བ།  སྦྱོར་བ་གསུང་རབ་ཀྱི་དོན་སྟོང་པ་ཉིད་གོ་ཡུལ་ཙམ་

ལ།  བདག་གིས་སྒྲ་དང་རྟགས་ལ་མ་བརྟེན་པར་སྟོང་ཉིད་མངོན་སུམ་དུ་བྱས་

སོ་བྱས་པ་བཞིན་དུ་ཁྱོད་ལ་བསྟོན་ཏོ། །ཞེས་སྨྲས་པ།  མཐར་ཐུག་ཕ་རོལ་པོས་

དནོ་གོ་བ་ཉིད་ནས་ལྟུང་བར་འགྱུར་རོ། །འདི་ནི་རྙེད་བཀུར་ཕྱིར་བདག་འཚོང་

ཞིང།  ལྕི་བ་ཆེན་པོའི་ལྟུང་བར་འགྱུར་རོ། །དགེ་སྦྱོང་ཆད་པས་གཅོད་འཇུག་

དང་།  དཀོན་མཆོག་གསུམ་གྱི་སྦྱིན་བྱེད་དང་། །སྦྱིན་པ་ལེན་པར་བྱེད་པ་

དང། །ཞེས་པ་ལ།  གཞི།  བསམ་པ།  སྦྱོར་བ།  མཐར་ཐུག་བཞི་ལས།  དང་པོ་

གཞི་ནི།  དགེ་སྦྱོང་རྣམས་དང་།  རྒྱལ་རིགས་དག་ལ།  བསམ་པ་རྒྱལ་རིགས་ཀྱི་

མདུན་ན་འདནོ་དང།  བློན་པོ།  བཤེར་བ་གདལོ་པ།  དེ་དག་གིས།  རྒྱལ་རིགས་

དང་།  དགེ་སྦྱོང་རྣམས་འབྱེད་པའི་དབྱེན་བྱེད་ཅིང།  ཆད་པས་བཅད་དེ་ནོར་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

འཕྲོག་ཏུ་འཇུག་པར་འདོད་པ།  སྦྱོར་བ་གདོལ་པ་དེས།  དགེ་སྦྱོང་དེ་དག་གི 

གང་ཟག་གིའམ།  དགེ་འདུན་གྱིའམ་ཕྱོགས་བཞིའིདགེ་འདུན་གྱིའམ།  མཆདོ་

རྟེན་གྱི་དག དགེ་སྦྱོང་རྣམས་རྐུར་བཅུག་ནས།  མདུན་ན་འདོན་ལ་སོགས་པ་

དེ་དག་ལ་ཕུལ།  དེ་དག་གིས་ཤེས་བཞིན་དུ་བླངས་ཏེ་རྒྱལ་པོ་ལ་ཕུལ།  རྒྱལ་

པོས་ཀྱང་ཤེས་བཞིན་དུ་བླངས་པ།  མཐར་ཐུག་ཐོབ་བློ་སྐྱེས་ཙམ་ནས་གཉིས་

ཀ་ལ་ལྟུང་བར་འགྱུར་ཞེས་པ།  གཉིས་ཀ་ནི་སྤྱོད་འཇུག་གི་རྒྱ་ཆེར་འགྲེལ་ནས་

རྒྱལ་པོ་དངོས་སུ་སྨོས་པས།  རྒྱལ་པོ་དང་།  བློན་པོ་གཉིས་ཡིན་གསུང།  འོ་ན་

འདི་དང་།  དཀོན་མཆོག་གསུམ་གྱི་འཕྲོག་རྐུ་བ།  ཞེས་པ་དང་ཁྱད་ཅི་ཡོད་

ཟེར་ན།  གོང་མ་དཀོན་མཆོག་གི་རྫས་ཤེས་བཞིན་དུ་རྐུས་པ་ཡིན་ལ།  འདི་

ཆད་པས་ནོར་ཁྱེར་ཤོག་རྐུས་ཤོག ཅེས་སྨྲས་པ་ཡིན་གྱི།  དཀོན་མཆོག་གི་

ནོར་ལ་དམིགས་པ་མ་ཡིན་གསུང།  ཞི་གནས་འདོར་བར་བྱེད་པ་དང། །ཡང་

དག་འཇོག་གི་ལངོས་སྤྱོད་རྣམས།  ཁ་ཏོན་བྱེད་ལ་བྱིན་པ་རྣམས། །ཞེས་པ་ལས་

རྒྱལ་རིགས་དང་།  དགེ་སྦྱོང་རྣམས་ཕྱེ་བས།  དགེ་སྦྱོང་རྣམས་ལ་བརྩེ་བའི་ཕྱིར།  

བསླབ་པ་གསུམ་ལ་གནོད་པའི་བཀའ་ཁྲིམས་བྱས་པར་འགྱུར།  རྐྱེན་དེས་ཞི་

གནས་ལྷག་མཐོང་ཡིད་ལ་བྱེད་པ་དང་བྲལ་བས་བྱེད་མཁན་ལ་རྩ་ལྟུང་འབྱུང་

བའི་སྒོ་གཅིག །དགེ་སྦྱོང་རྣམས་ཀྱང་རྣལ་འབྱོར་དང་བྲལ།  ལྟ་བ་དང་།  ཆོ་

ག་དང།  ཚུལ་ཁྲིམས་ཉམས་ཤིང།  སྒྱེད་ལུག་པར་གྱུར་ནས།  རྒྱལ་པོ་དག་ལ།  

བཀུར་སྟི་དང་རིམ་གྲོ་བྱེད་པར་འགྱུར་ཏེ།  དགེ་སྦྱོང་ཚུལ་ཁྲིམས་ཉམས་པ་

དེ་དག་གིས་ཀྱང་དགེ་སློང་སྤོང་བ་ལ་བཙོན་པ་རྣམས་ལ་བསྔགས་པ་མ་ཡིན་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

པ་བརྗོད་དེ།  དགེ་སློང་སྤོང་བ་ལ་བཙོན་པ་རྣམས་ཀྱི་ལོངས་སྤྱོད་རྣམས་ཁ་

ཏོན་བྱེད་པ་ལ་དགའ་བ་ལ་བྱིན་ན།  རྒྱལ་པོ་བློན་པོ་གཉིས་ཀ་ལ་རྩ་བའི་ལྟུང་

བར་འགྱུར་རོ། །དེ་དག་རྩ་བའི་ལྟུང་བ་སྟེ།  སེམས་ཅན་དམྱལ་བ་ཆེན་པོའི་

རྒྱུ་རྨི་ལམ་འཕགས་པ་ནམ་མཁའི་སྙིང་པོའི་མདུན་དུ་འདུག་སྟེ་བཤག་པར་

བྱ།  ཞེས་གསུངས་པས།  འདི་རྣམས་རྩ་ལྟུང་དུ་འགྱུར་བ་ལ་རང་དགར་སྤྱད་

པ།  སྦྱོར་བ་དངོས་གཞི་མཇུག་རྣམས་སྡོམ་པ་ཉི་ཤུ་པ་ལྟར་བྱའོ། །ཞེས་ཤཱནྟི་

པས་གསུངས་པས་ངོ་ཚ་དང་ཁྲེལ་མེད་པ་ཅུང་ཟད་ཀྱང་མི་བསྐྱེད་པ་དང།  དེས་

མགུ་ཞིང་དེ་ལ་དགའ་བ་དང།  དེ་ཉིད་ལ་ཡནོ་ཏན་དུ་ལྟ་བ་ནི་ཀུན་ནས་དཀྲིས་

པ་ཆེན་པོས་ཏེ།  ཟག་པ་ཆེན་པོ་རྒྱུན་མི་འཆད་དུ་སྤྱོད་པ་དང་ལྡན་ན་སྡོམ་པ་

གཅོད་ཅིང་རྩ་ལྟུང་དུ་འགྱུར་རོ། །གསང་ཆེན་ཐབས་ལ་མཁས་པའི་མདོ་ནས།  

སྨོན་སེམས་གཏོང་བ་རྩ་ལྟུང་དུ་གསུངས་ཤིང།  ཞི་བ་ལྷའང་དེ་ཉིད་དུ་བཞེད་

དོ། །སྡོམ་པ་ཉི་ཤུ་པ་ནས་འབྱུང་བ།  ཆགས་དང་སེར་སྣ་མི་ཟད་པས། །སློང་

ལ་སྦྱོན་པར་མི་བྱེད་དང་། །ཁྲོས་ནས་སེམས་ཅན་བརྡེག་པ་དང་། །བསྒྲིམས་ཏེ་

དགའ་བར་བྱེད་པ་ན། །སེམས་ཅན་ལ་ནི་མི་བཟོད་དང་། །ཉོན་མོངས་པ་དང་

གཞན་མཐུན་པས། །ཆོས་ལྟར་བཅོས་པ་བརྗོད་པའོ། །ཕམ་པ་དང་པོ་དང་ཐེག་

པ་ཆེན་པོ་སྤང་བྱེད་ཅེས་པ་གོང་དུ་སྨོས་པས་འདིར་མ་བཤད་དོ། །དགུ་པ་རབ་

བྱུང་གི་བར་ཆད་བྱེད་པའི་གནོད་པ་ནི།  རབ་ཏུ་བྱུང་བའི་བར་དུ་གཅོད་པའི་

མད་ོལས་གསུངས་ས།ོ །བཅུ་པ་ནི།  དམ་པའི་ཆསོ་དྲན་པ་ཉེ་བར་བཞག་པ་ལས་

སོ། །བཅུ་གཅིག་པ་ནི།  མདོ་དེ་ཉིད་དང་འདོད་པ་ལ་གདམས་པའི་མདོ་དང་།  

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

ཁྱིམ་བདག་དྲག་ཤུལ་ཅན་གྱིས་ཞུས་པའི་མདོ་དང་།  བུ་མོ་ཟླ་བ་མཆོག་གིས་

ཞུས་པའི་མདོ་རྣམས་ཀྱིས་བསྒྲུབས་སོ། །བཅུ་གཉིས་པ་ནི།  སེམས་བསྐྱེད་པ།  

རིགས་ལ་གནས་པ།  མཚན་མ་ཡོད་པ་གསུམ་ལ་ལོག་པར་སྒྲུབ་པའི་གནོད་པ་

ནི།  རབ་ཏུ་ཞི་བ་རྣམ་པར་ངེས་པའི་ཆོ་འཕྲུལ་གྱི་མདོ་དང་།  དད་པའི་སྟོབས་

བསྐྱེད་པ་ལ་འཇུག་པ་ཕྱག་རྒྱའི་མདོ་དང་།  བཀུར་སྟི་དང་བཀུར་སྟི་མ་ཡིན་པ་

འདི་བྱང་ཆུབ་སེམས་དཔའ་ས་ོས་ོསྐྱེ་བོའི་དབང་དུ་བྱས་པར་།  དད་པའི་སྟོབས་

བསྐྱེད་པ་ལ་འཇུག་པ་ཕྱག་རྒྱའི་མདོ་དང་།  ངེས་པ་དང་མ་ངེས་པ་ལ་འཇུག་

པ་ཕྱག་རྒྱའི་མདོ་དང་།  སྤྱན་རས་གཟིགས་ཀྱི་མདོ་དང་།  ལས་ཀྱི་སྒྲིབ་པ་རྣམ་

པར་དག་པའི་མདོ་ལ་སོགས་པས་བསྒྲུབས་སོ། །བཅུ་གསུམ་པ་ནི།  རྣམ་པར་

འཐག་པ་ཐམས་ཅད་བསྡུས་པའི་མདོས་བསྒྲུབས་སོ། །

གཉིས་པ་དེ་འགོག་བྱེད་ཀྱི་ཐབས་བསྟེན་པ་ནི།  དམ་བཅའ་བཅུ་

གཉིས་བྱ་བ།  ལྷག་པའི་བསམ་པ་བསྐུལ་བའི་མདོ་ལས་གསུངས་པ་དང་།  

གཞན་གྱི་འཁྲུལ་པ་ལ་མི་རྟོག་པ།  ཆོས་ཐམས་ཅད་འབྱུང་བ་མེད་པར་བསྟན་

པ་ལས་གསུངས་པ་དང་།  སྨོན་ལམ་གདབ་པ།  སའི་སྙིང་པོའི་མདོ་ལས་དང་།  

བྱང་ཆུབ་ཏུ་སེམས་བསྐྱེད་པ་ལ་དད་པ་དང་གུས་པ་བསྐྱེད་པ་སྡོང་པོ་བཀོད་

པའི་མདོ་ལས་འབྱུང་བ་དང་།  ཆོས་བཞི་ཚན་གཉིས་བསྟེན་པ་དང་།  དྲུག་

ཚན་གཅིག་སྤང་བ་ལྷག་པའི་བསམ་པ་བསྐུལ་བའི་མདོས་བསྒྲུབས་སོ། །བཞི་

ཚན་དང་པོའི་ཐོས་པ་ཉུང་བའི་གང་ཟག་ནི།  ཆོག་ཤེས་པ་བཞིན་དུ་འདོར་

ལེན་ཚུལ་བཞིན་དུ་མི་བྱེད་པ་ལ་བྱེད།  འདུ་འཛི་ལ་དགའ་བ་ནི།  ཁྱིམ་པ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

དང་རབ་ཏུ་བྱུང་བ་སོགས་ལ་འགྲོགས་བཤེས་མང་དུ་བྱེད་པ་ཡིན་ལ།  སྨྲ་བ་

ལ་དགའ་བ་ནི།  ཐོས་པའི་དོན་མི་སྒྲུབ་པར་སྨྲ་བ་ཙམ་ལྷུར་ལེན་པའོ། །ལས་ལ་

དགའ་བ་ནི།  ཞིང་ལས་སོགས་ལ་དགའ་བའོ། །སྤྲོས་པ་ལ་དགའ་བ་ནི།  རྩོད་

པ་ལ་དགའ་བའོ། །གསུམ་པ་ཐབས་དེས་གནོད་འགྱུར་སྤོང་བར་འགྱུར་བའི་

ཚུལ་ནི།  འཕགས་པ་དཀོན་མཆོག་སྤྲིན་ལས་ཀྱང་།  གནོད་པ་རྣམ་པར་སྤང་

བར་གསུངས་པ་ནི་མ་སྤངས་ན་ཚེ་འདི་ལའང་ལྟུང་བར་འགྱུར་རོ། །གསུམ་

པ་ཚེ་འདི་ལ་གནོད་འགྱུར་སྤོང་བའི་ཚུལ་ནི།  དེ་ཀུན་གང་གིས་འཐོབ་ཅེ་

ན།  འབྲས་བུ་མེད་པའི་བྱེད་སྤངས་པས། །ཞེས་ཏེ།  གོང་དུ་སྨོས་པའི་གནོད་

པ་རྣམ་པར་སྤང་བར་བསྟན་པ་དེ་ཀུན་གཞན་གྱི་དོན་དུ་མི་འགྱུར་བའི་བྱེད་

པ་སྤངས་པས་འགྲུབ་ལ།  དེས་ན་དེ་སྤང་བར་བྱའོ་ཞེས་པ་ནི་ཟླ་བ་སྒྲོན་མེའི་

མདོ་དང་།  ཆོས་བཅུ་བའི་མདོ་དང་།  འཕགས་པ་ཆོས་ཡང་དག་པར་སྡུད་

པའི་མདོ་དང་།  འཕགས་པ་ནམ་མཁའ་མཛོད་དང་།  བློ་གྲོས་མི་ཟད་པའི་

མདོ་རྣམས་ཀྱིས་བསྒྲུབས་སོ། །གཞན་དོན་དུ་མི་འགྱུར་བའི་བྱེད་པ་སྤངས་པ་

གང་གིས་འགྲུབ་སྙམ་ན།  དེ་ཡང་རྟག་ཏུ་དྲན་པས་འགྲུབ། །ཅེས་ཏེ།  བསླབ་

པ་ལ་དྲན་པ་དང་ཤེས་བཞིན་བསྟེན་པས་འགྲུབ་པས་དྲན་པ་བཅུ་གཉིས་ལ་

སོགས་པ་བསྟེན་པར་བྱའོ། །དྲན་པ་དེ་ལྟ་བུ་གང་གིས་འགྲུབ་ཅེ་ན།  དྲན་པ་

ཤིན་ཏུ་གུས་ལས་བྱུང། །ཞེས་ཏེ།  བསླབ་པ་ལ་སྙིང་ཐག་པ་ནས་གུས་པ་ལས་

འབྱུང་ངོ་། །གུས་པ་གང་གིས་འགྲུབ་ན།  གུས་ནི་ཞི་བའི་ཆེ་བ་ཉིད། །ཤེས་

པར་འགྱུར་ན་བརྟུན་པ་སྐྱེ། །མཉམ་གཞག་ཡང་དག་ཇི་བཞིན་དུ། །ཤེས་པར་



  35  

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

འགྱུར་ཞེས་ཐུབ་པས་གསུངས། །ཕྱི་རོལ་གཡོ་བ་བཟློག་པ་ཡིས། །སེམས་ནི་

ཞི་ལས་མི་གཡོ་འགྱུར། །ཞེས་ཏེ།  རང་གཞན་གྱི་རྒུད་པ་མཐའ་དག་བཟློག་

པ་དང།  ཕུན་སུམ་ཚོགས་པ་མཐའ་དག་འགྲུབ་པ་བསླབ་པ་གསུམ་ལ་རག་

ལས་པ་དང་།  དེའང་རྩ་བ་ཚུལ་ཁྲིམས་ལ་རག་ལས་པར་མཐོང་བ་ལས་འགྲུབ་

པ།  འཕགས་པ་བློ་གྲོས་མི་ཟད་པས་བསྟན་པའི་མདོ་ལ་སོགས་པས་བསྒྲུབས་

སོ། །གཉིས་པ་གཞན་ལ་གནོད་པར་འགྱུར་བ་བསྲུང་བ་ནི།  ཀུན་ཏུ་མི་རྒོད་

འཇམ་པ་དང་། །རན་ཅིང་མཉེན་པར་སྨྲ་བ་ཡིས། །སྐལ་ལྡན་སྐྱེ་བོ་འདུན་པར་

འགྱུར། །བཟུང་བར་འོས་པའང་སྐྱེ་བར་འགྱུར། །ཞེས་ཏེ།  ལུས་ངག་གི་ཉེས་

པར་སྤྱོད་པ་བསྡམས་པ་ལས་དད་པར་འགྱུར་ཞིང་ཚིག་བཟུང་དུ་འོས་པར་

འགྱུར་ཞེས་པ།  ཆོས་ཡང་དག་པར་སྡུད་པའི་མདོ་དྲངས་ནས་སོ། །དེ་ལྟར་

མ་བྱས་ན་ཉེས་པ་ཅིར་འགྱུར་སྙམ་ན།  དེ་ནི་བཟུང་འོས་མི་ཡིན་ན། །འཇིག་

རྟེན་རྒྱལ་བའི་མྱུ་གུ་བརྙས། །ཐལ་བས་གཡོགས་པའི་མེ་བཞིན་དུ། །སེམས་

ཅན་དམྱལ་ལ་སོགས་པར་བསྲེག །ཅེས་ཏེ།  ལུས་ངག་ཉེས་པར་སྤྱད་པ་ལས་

བྱང་ཆུབ་སེམས་དཔའ་ལ་བརྙས་པར་འགྱུར་ལ་བརྙས་པས་ངན་སོང་དུ་འགྲོ་

བར་འགྱུར་ཞིང།  དེའི་རྐྱེན་རང་ཉིད་ཀྱིས་བྱས་པས་རང་ཉིད་ལའང་ཉེས་

པར་འགྱུར་ཞེས་པའོ། །ཉེས་པར་སྤྱད་ན་རང་གཞན་ལ་གནོད་པར་འགྱུར་བས་

སྤང་བར་གསུངས་པ་ནི།  དེའི་ཕྱིར་རྒྱལ་བས་བསྡོམས་པའི་མདོར། །གང་གིས་

སེམས་ཅན་མ་དད་འགྱུར། །དེ་ནི་བསྒྲིམས་ཏེ་སྤང་བྱ་ཞེས།  དཀོན་མཆོག་

སྤྲིན་ལས་བཀའ་སྩལ་ཏོ། །སྡོམ་པའི་འགག་སེམས་ཅན་མ་དད་པར་འགྱུར་བ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

སྤང་བ།  དཀོན་མཆོག་སྤྲིན་ལས་གསུངས་ཞེས་པའོ། །དེ་ནི་ཆོས་ཡང་དག་

པར་སྡུད་པའི་མདོ་ལ་སོགས་པས་བསྒྲུབས་སོ། །གཉིས་པ་ཚེ་འདིར་ཕན་པའི་

རྐྱེན་བསྟེན་པ་ནི།   སྨན་དང་གོས་ལ་སོགས་བཅས་པས། །ཞེས་ཏེ།  རྟག་ཏུ་བྱ་

བའི་སྨན་དང་གློ་བུར་བའི་སྨན་ན་བའི་གསོས་སྨན་ལ་སོགས་པ་དང་། །གོས་

དང་གནས་ཁང་དང་རིག་སྔགས་ཀྱིས་ཀྱང་བསྲུང་བར་བྱ་བ།  འཕགས་པ་

དཀོན་མཆོག་སྤྲིན་ལ་སོགས་པས་བསྒྲུབས་སོ། །དེ་རྣམས་ལ་ལོངས་སྤྱོད་པ་

ནའང་གཞན་གྱི་དོན་དུ་སྙམ་པས་སྤྱད་པར་བྱའོ། །བདག་ལ་སྲེད་པས་ལོངས་

སྤྱད་ན། །ཉོན་མོངས་བཅས་པའི་ལྟུང་བར་འགྱུར། །ཞེས་སྨྲོས་སོ། །དེ་ཉིད་ཟླ་བ་

སྒྲོན་མེའི་མདོས་བསྒྲུབས་སོ། །གཉིས་པ་ལོངས་སྤྱོད་བསྲུང་བ་ནི།  ལེགས་སྤྱད་

དག་ལ་བརྩམ་པར་བྱ། །ཐམས་ཅད་ལ་ཡང་ཚོད་རིག་བྱ། །དེ་ལྟར་བསླབ་པའི་

གཞི་འདི་ལས། །དེ་ཡི་ལོང་སྤྱོད་བསྲུང་མི་དཀའ། །ཞེས་ཏེ།  དང་པོར་གསོག་

པ་དང་བསྲུང་བ་ན་སྡིག་པ་དང་མ་འདྲེས་པ་དང་།  དགེ་བའི་རྐྱེན་དུ་འགྱུར་

བའི་ལེགས་སྤྱད་ལ་བརྩམ་པར་བྱ་བ་དང་།  བསགས་པ་བདག་གཞན་གྱིས་

ལངོས་སྤྱོད་པ་ནང་ན་ཉུང་གིས་ཆགོ་པ་བཟང་མང་ལ་ལངོས་མི་སྤྱོད་པའི་ཚོད་

རིག་པར་བྱ་བའོ། །དེ་ཉིད་དྲག་ཤུལ་ཅན་གྱིས་ཞུས་པ་ལ་སོགས་པས་བསྒྲུབས་

སོ། །གསུམ་པ་དགེ་རྩ་བསྲུང་བ་ནི།  རང་དོན་རྣམ་སྨིན་སྲེད་སྤངས་པས། །དགེ་

བ་ཀུན་ཏུ་བསྲུང་བར་འགྱུར། །ཞེས་ཏེ།  དང་པོར་གསོག་པ་ན་རང་གི་ཆེད་དུ་

དང་།  མཐའི་ཐོབ་བྱ་མངོན་མཐོ་ལ་སོགས་པ་ལ་དམིགས་ན་དགེ་རྩ་མཐུ་ཆུང་

བས་གཞན་གྱི་ཆེད་དུ་དང་།  ཐོབ་བྱ་སངས་རྒྱས་ལ་དམིགས་པས་དང་པོར་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

གསོག་དུས་སུ་དགེ་རྩ་མཐུ་ཆེན་དུ་བྱེད་པའོ། །དེ་ཉིད་སྲེད་མེད་ཀྱི་བུས་ཞུས་

པས་བསྒྲུབས་སོ། ། ཡང་བསོད་ནམས་བསྲུང་བར་འདོད་པས།  འགྱོད་པར་ཡང་

ནི་མི་བྱ་སྟེ།  བྱས་པར་འགྱུར་ཡང་བསྒྲག་མི་བྱ། །ཞེས་ཏེ།  དགེ་རྩ་བསགས་

ཟིན་པའི་རྟིང་དུ་འགྱོད་པ་བྱས་པ་དང།  དགོས་པའི་དབང་མ་གཏོགས་པར་

དགེ་རྩ་ངོམས་ན་མཐུ་ཆུང་བས་རྗེས་སུ་ཡི་རང་བར་བྱ་བ་དང་བྱས་པ་མི་བསྒྲག་

པས་བསགས་རྗེས་ལ་མཐུ་ཆེན་དུ་བྱེད་པའོ། །དེ་དྲག་ཤུལ་ཅན་གྱིས་ཞུས་པ་

དང།  དཀནོ་མཆགོ་སྤྲིན་གྱི་ཁུངས་དྲངས་ནས་བསྒྲུབས་ས།ོ །ཡང་བསདོ་ནམས་

བསྲུང་བར་འདོད་པས།  རྙེད་དང་བཀུར་སྟིས་འཇིགས་བྱ་ཞིང། །ཁེངས་པ་

རྟག་ཏུ་སྤང་བར་བྱ། །བྱང་ཆུབ་སེམས་དཔར་དད་བྱ་ཞིང། །ཆོས་ལ་ཡིད་གཉིས་

སྤང་བར་བྱ། །ཞེས་ཏེ།  དེ་ལྟར་དགེ་རྩ་མཐུ་ཆེན་དུ་བྱས་པ་དེ་ཉིད་རྙེད་བཀུར་

ལ་ཆགས་པ་དང།  ཁེངས་པ་སོགས་བྱས་ན་དགེ་བའི་རྩ་བའི་འབྲས་བུ་རྒྱང་

བསྲིངས་པར་འགྱུར་བས་རྙེད་པ་དང་བཀུར་སྟི་ལ་མ་ཆགས་པར་བྱ་བ་དང་།  

ཁེངས་པ་རྟག་ཏུ་སྤང་བ་དང་།  བྱང་ཆུབ་སེམས་དཔའ་ལ་གུས་པར་བྱ་བ་དང་།  

དམ་པའི་ཆོས་མི་སྤོང་བ་དང་བཞིས་དགེ་རྩའི་འབྲས་བུ་ཕྱིར་བསྣུར་བ་ལས་

བསྲུང་བའ།ོ །དེ་ཉིད་དཀནོ་མཆགོ་བརྩེགས་པ་ལ་སགོས་པས་བསྒྲུབས་ས།ོ །རྙེད་

ལ་ཆགས་པ་ལ་རྟག་ཏུ་ཞེས་མ་སྨོས་ལ་ཁེངས་པ་ལ་སྨོས་པ་ནི།  རྙེད་བཀུར་ལ་

ཆགས་པ་དགོས་པའི་དབང་གིས་གནང་བ་སྲིད་ལ།  ཁེངས་པ་ལ་མི་སྲིད་པས་

སོ། །བཞི་པ་འཆལ་ཚུལ་སྔར་བྱས་འགེགས་པར་བྱེད་པ་ནི།  དང་པོར་ལུས་

འདག་དགོས་པའི་རྒྱུ་མཚན་ནི།  ལུས་ནི་རྣམ་པར་སྦྱང་བྱས་ན། །ཕན་པའི་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

ལོངས་སྤྱོད་འགྱུར་བ་སྟེ། །འབྲས་ཆན་ལེགས་པར་ཚོས་པ་བཞིན། །གཟེགས་

མེད་ལུས་ཅན་ཕན་པ་འདྲ། །ཞེས་ཏེ།  འཕགས་པ་དེ་བཞིན་གཤེགས་པའི་

གསང་བའི་མདོ་དྲངས་སོ། །ཡང།   ཇི་ལྟར་ལོ་ཏོག་བཙས་ཁེབས་ན། །ནད་ཀྱིས་

ཞུམ་ཞིང་རྒྱས་མི་འགྱུར། །དེ་ལྟར་སངས་རྒྱས་མྱུ་གུ་ཡང། །ཉོན་མོངས་ཁེབས་

ན་རྒྱས་མི་འགྱུར། །ཞེས་ཏེ།  ཉོན་མོངས་གཉེན་པོས་མ་བསལ་ན་འཕེལ་བར་

འགྱུར་ཞེས་པའོ། །ལུས་ཀྱི་དག་པ་གང་ཞེ་ན།  སྡིག་དང་ཉོན་མོངས་རྣམ་སྦྱོང་

ཡིན། །རྫོགས་སངས་རྒྱས་ཀྱིས་གསུངས་ཚུལ་དུ།  འབད་པ་མེད་ན་ངན་སོང་

འགྲོ།  ཞེས་ཏེ།  སྡིག་པ་དང་ཉོན་མོངས་སྦྱང་བ་ལ་འབད་པར་བྱ་སྟེ།  དེ་ལྟར་

མ་བྱས་ན་ངན་སོང་དུ་འགྲོ་བར་འགྱུར་རོ། །ཞེས་པའོ། །

སྡིག་པ་སྦྱང་བ་ལ་རྣམ་པར་སུན་འབྱིན་པ་ཀུན་ཏུ་སྤྱོད་པ་དང།  

གཉེན་པོ་ཀུན་ཏུ་སྤྱོད་པ་དང།  ཉེས་པ་ལས་ལྡོག་པའི་ཐབས་དང་།  རྟེན་གྱི་

སྟོབས་སོ། །རྣམ་པར་སུན་འབྱིན་པ་ཀུན་ཏུ་སྤྱོད་པ་ལ་སྡིག་པ་སྤྱིར་བཤགས་པ་

དང།  བྱང་ཆུབ་སེམས་དཔའི་ལྟུང་བ་བཤགས་པ་གཉིས།  དང་པོ་ནི།  གསེར་

འོད་དམ་པའི་མདོ་ལས་འབྱུང་ལ།  གཉིས་པ་ནི།  ཉེ་བར་འཁོར་གྱིས་ཞུས་པ་

ལས།  ཆགས་སྡང་གི་ལྟུང་བ་ལྕི་ཡང་སྦྱང་བ་དང་།  ཞེ་སྡང་ལས་གྱུར་པའི་ལྟུང་

བ་ལྕི་བ་རྣམས་ཚོགས་པ་བཅུ་ལ་བཤག་པར་བྱ་བ་དང་།  གཏི་མུག་ལས་གྱུར་

པའི་ལྕི་བ་རྣམས་ཚོགས་པ་ལྔ་ལ་བཤག་པར་བྱ་བ་དང་།  བུད་མེད་ཀྱི་ལག་པ་

ནས་འཛིན་པ་དང་།  མིག་གིས་བལྟ་བ་དང་།  འདོད་སེམས་ཀྱང་ལྟུང་བ་སྟེ།  

གང་ཟག་གཅིག་གམ་གཉིས་ལ་ལྕི་བ་བཤག་པར་བྱའ།ོ །བྱང་ཆུབ་སེམས་དཔའ་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

མཚམས་མེད་པ་ལྔ་ལས་ལྟུང་བ་བྱུང་བ་དང།  བུད་མེད་དང་།  ལག་པ་དང་།  

ཁྱེའུ་དང་།  མཆོད་རྟེན་དང་།  དགེ་འདུན་ལས་ལྟུང་བ་བྱུང་དང་།  དེ་ལས་

གཞན་པའི་ལྟུང་བ་ནི་སངས་རྒྱས་སུམ་ཅུ་རྩ་ལྔ་ལ་བཤག་པར་བྱའོ། །གཉེན་

པོ་ཀུན་ཏུ་སྤྱོད་པ་ནི།  རྡོ་རྗེ་གཅོད་པའི་མདོ་ལ་སོགས་པས་བསྒྲུབས་སོ། །ཉེས་

པ་ལས་ལྡོག་པའི་སྟོབས་ནི།  འཕགས་པ་ཉི་མའི་སྙིང་པོའི་མདོ་ལ་སོགས་པས་

སོ། །རྟེན་གྱི་སྟོབས་ནི།  འཕགས་པ་བྱམས་པའི་རྣམ་པར་ཐར་པ་བརྗོད་པ་ལ་

སོགས་པས་སོ།  ལུས་དག་པའི་ཕྱོགས་གཅིག་ཉོན་མོངས་དག་པ་ལ་གསུམ་

ལས།  གཉེན་པོའི་གེགས་སྤོང་བ་བཟོད་པ་སྒྲུབ་པ་ལ།  སྡུག་བསྔལ་དང་དུ་

ལེན་པའི་བཟོད་པ་དང་།  བཟོད་པ་གཞན་གཉིས་སོ། །དང་པོ་ནི།  བཟོད་

བྱ།  ཞེས་ཏེ།  སྡུག་བསྔལ་བརྙས་དང་ཚིག་རྩུབ་བོ།  མི་སྙན་ཞེས་བྱ་མི་འདོད་

པའི་ཕྱོགས་བཞི་བདག་གམ་བདག་གི་བཤེས་ལས་བྱུང་བ་ལ་མི་འཇིགས་པ་

དང་དེ་ལས་ལྡོག་པ་འདོད་པ་བཞི་ལ་མ་ཆགས་པའི་སྒོ་ནས་མི་འདོད་པ་སྒྲུབ་

པ་དང་།  འདོད་པའི་གེགས་བྱས་པའི་ཡིད་མི་བདེ་བ་ལྡོག་ལ་དེ་ལོག་པས་དེ་

ལས་བྱུང་བའི་ཞེ་སྡང་ལོག་པའོ། །དོན་དེ་ཉིད།  ཟླ་བ་སྒྲོན་མའི་མདོ་ལ་སོགས་

པས་བསྒྲུབས་སོ། །གཉིས་པ་བཟོད་པ་གཞན་གཉིས་ནི།  འཕགས་པ་བློ་གྲོས་

རྒྱ་མཚོས་ཞུས་པ་ལ་སོགས་པས་སོ། །བཞི་པ་གཉེན་པོ་དང་རྗེས་སུ་མཐུན་པའི་

སྦྱོར་བའི་བཙོན་འགྲུས་ནི།  ཐོས་པ་བཙལ་བར་བྱ། །ཞེས་ཏེ།  དང་པོ་གང་

ལ་བརྩོན་འགྲུས་བརྩམ་པར་བྱ་བའི་མང་དུ་ཐོས་པའི་བསྔགས་པ་ནི།  སྲེད་

མེད་ཀྱི་བུས་ཞུས་པའི་མདོ་དྲངས་ནས་སོ། །ཐོས་པའི་རྣམ་པ་ཇི་ལྟ་བུ་བྱ་བ།  

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

འཕགས་པ་བློ་གྲོས་མི་ཟད་པས་ཞུས་པའི་མདོ་དྲངས་ནས་སོ། །ཐོས་པའི་སྦྱོར་

བ་གང་ཞེ་ན།  གང་འདིའི་དོན་ཉུང་བ་དང་བྱ་བ་ཉུང་བ་ལ་སོགས་པའོ། །ཐོས་

པའི་གཞི།  ཡེ་ཤེས་ཤིན་ཏུ་རྒྱས་པའི་མདོ་དྲངས་ནས་སོ། །ལྔ་པ་ཉོན་མོངས་

མངོན་གྱུར་འགོ་གནོན་པའི་གཉེན་པོའི་རང་བཞིན་བསམ་གཏན་ནི།  དེ་

ནས་གནས་སུ་གནས་པར་བྱ། །མཉམ་པར་བཞག་ལ་བརྩོན་བྱ་ཞིང། །མི་སྡུག་

ལ་སོགས་བསྒོམ་པར་བྱ། །ཞེས་ཏེ།  བསམ་གཏན་གྱི་ལན་ལག་ཏུ་དབེན་པ་

བསྟེན་པ་ལ།  མི་དབེན་པའི་ཉེས་པ་དང་།  དབེན་པའི་ཡོན་ཏན།  དབེན་

པའི་གནས་ཀྱི་མཚན་ཉིད།  དེར་གནས་པའི་ཀུན་ཏུ་སྤྱོད་པ་ལ་སོགས་པ་ནི།  

དྲག་ཤུལ་ཅན་གྱིས་ཞུས་པའི་མདོ་ལ་སོགས་པ་དྲངས་ནས་སོ། །དགོན་པ་ལ་

གནས་ནས་མཉམ་པར་བཞག་པ་ལ་སྦྱར་བར་བྱ་སྟེ།  དེའང་དབང་པོའི་སྒོ་

སྡོམ་པ་ནི།  བཅོམ་ལྡན་འདས་མ་ལས་གསུངས་ལ།  ཡིད་ཞུམ་ན་དགའ་བ་

བསྒོམ་པས་གཟེངས་བསྟོད་པ་དང་།  རྒོད་པར་གྱུར་ན་མི་རྟག་པས་ཞི་བར་བྱ་

བ་ནི།  འཕགས་པ་ཡུལ་འཁོར་སྐྱོང་ལ་སོགས་པས་ཞུས་པའི་མདོ་དྲངས་ནས་

སོ། །ཉོན་མོངས་པའི་གཉེན་པོ་སྒོམ་པ་ལ།  མི་སྡུག་པ་སྒོམ་པ་ནི།  འཕགས་པ་

དཀནོ་མཆགོ་སྤྲིན་ལ་སགོས་པ་དྲངས་ནས་ས།ོ །བྱམས་པ་སྒོམ་པ་ནི།  འཕགས་

པ་བློ་གྲོས་མི་ཟད་པའི་མདོ་དྲངས་ནས་སོ། །རྟེན་འབྲེལ་སྒོམ་པ་ནི།  ས་ལུ་ལྗང་

པའི་མདོ་དྲངས་ནས་སོ། །དྲུག་པ་ཤེས་རབ་སྒྲུབ་པ་ནི།  དྲན་པ་ཉེ་བར་བཞག་

པ་བཞིའི་སྒོ་ནས་གང་ཟག་གི་བདག་མེད་པ་སྒོམ་པ་ལ།  ལུས་དྲན་པ་ཉེ་བར་

བཞག་པ་ནི།  ཆོས་ཡང་དག་པར་སྡུག་པའི་མདོ་དྲངས་ནས་སོ། །ཚོར་བ་དྲན་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

པ་ཉེ་བར་བཞག་པ་ནི།   འཕགས་པ་གཙུག་ན་རིན་པོ་ཆེའི་མདོ་དྲངས་ནས་

སོ། །སེམས་དྲན་པ་ཉེ་བར་བཞག་པ་ནི།  དཀོན་མཆོག་བརྩེགས་པ་ལ་སོགས་

པའི་མདོ་དྲངས་ནས་སོ། །ཆོས་དྲན་པ་ཉེ་བར་བཞག་པ་ནི།  འཕགས་པ་བློ་

གྲོས་མི་ཟད་པ་ལ་སོགས་པའི་མདོ་དྲངས་ནས་སོ། །ཁམས་དྲུག་གི་སྒོ་ནས་ཆོས་

ཀྱི་བདག་མེད་པ་སྒོམ་པ་ནི།  ཡབ་སྲས་མཇལ་བའི་མདོ་སོགས་དྲངས་ནས་

སོ། །གཉིས་པ་ཕྱིན་དྲུག་ཁྱད་པར་དུ་བྱེད་པ་ལ།  ལོངས་སྤྱོད་དག་པ་ནི།  ཡང་

དག་འཚོ་བ་སྦྱངས་པ་ཡིས། །ལོངས་སྤྱོད་དག་པར་ཤེས་པར་བྱ། །ཞེས་ཏེ།  ལོག་

འཚོ་དང་དཀོར་དང་མ་འདྲེས་པའི་ལོངས་སྤྱོད་སྒྲུབ་པ་ནི།  ཁྱིམ་བདག་དྲག་

ཤུལ་ཅན་གྱིས་ཞུས་པ་ལ་སོགས་པ་དྲངས་ནས་སོ། །དགེ་རྩ་དག་པ་ནི།  སྟོང་

པ་སྙིང་རྗེའི་སྙིང་པོ་ཅན། །བསྐྱེད་པས་བསོད་ནམས་འཕེལ་བར་འགྱུར། །ཞེས་

ཏེ།  ཕ་རོལ་ཏུ་ཕྱིན་པའི་དགེ་རྩ་གང་བསྒྲུབ་པ་ལ་འཁོར་གསུམ་མི་དམིགས་

པའི་ཤེས་རབ་དང་སྙིང་རྗེས་ཟིན་པའི་སྒོ་ནས་སྒྲུབ་པའོ། །དེ་ཉིད་འཕགས་པ་

ནམ་མཁའ་མཛོད་ཀྱི་མདོ་ལ་སོགས་པ་དྲངས་ནས་སོ། །ལུས་ལོངས་སྤྱོད་དགེ་

རྩ་གསུམ་སྤེལ་བ་ལ།  དང་པོར་སྤེལ་དགོས་པའི་རྒྱུ་མཚན་ནི།  གཟུང་བར་

བྱ་བ་རབ་མང་ལ། །འདི་ནི་ཉུང་ན་འདིས་ཅི་བྱ། །ཤིན་ཏུ་ངོམས་པ་བསྐྱེད་མ་

ཡིན། །དེ་ཕྱིར་འདི་ནི་འཕེལ་བར་བྱ། །ཞེས་ཏེ།  མ་འཕེལ་ན་ཤིན་ཏུ་ངོམས་

པ་སངས་རྒྱས་བསྐྱེད་མི་ནུས་ཞེས་པའོ། །ལུས་འཕེལ་བ་ནི།  ལུས་འཕེལ་བྱ་

བ་གང་ཞེ་ན།  ལེ་ལོ་མེད་དང་སྟོབས་བསྐྱེད་ཡིན། །ཞེས་ཏེ།  ལུས་ཀྱི་སྟོབས་

བསྐྱེད་པ།  འཕགས་པ་དེ་བཞིན་གཤེགས་པའི་གསང་བའི་མདོ་དྲངས་ནས་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

སོ། །ལུས་ཀྱི་བྱ་བ་བརྩོན་འགྲུས་བསྐྱེད་པ།  འཕགས་པ་བློ་གྲོས་རྒྱ་མཚོས་ཞུས་

པའི་མདོ་དྲངས་ནས་སོ། །ལོངས་སྤྱོད་སྤེལ་བ་ནི།  སྟོང་དང་སྙིང་རྗེའི་སྙིང་པོ་

ཅན། །སྦྱིན་པས་ལོངས་སྤྱོད་འཕེལ་བར་འགྱུར། །ཞེས་ཏེ།  རྡོ་རྗེ་གཅོད་པ་ལ་

སོགས་པ་དྲངས་ནས་སོ། །དགེ་རྩ་སྤེལ་བ་ལ།  གཞི་གང་ལ་གནས་ནས་དགེ་

རྩ་སྤེལ་བ་ནི།  བརྩོན་དང་བསམ་པ་བརྟན་པར་ཡང་། །དང་པོར་ནན་ཏན་

བྱས་ནས་ནི། །སྙིང་རྗེའི་མདུན་དུ་བཞག་ནས་སུ། །དགེ་བ་སྤེལ་ལ་ནན་ཏན་

བྱ། །ཞེས་ཏེ།  བརྩོན་པ་བརྟན་པ་ནི།  འཕགས་པ་ནོར་བཟང་ཞེས་པ་ལ་སོགས་

ས།ོ །བསམ་པ་བརྟན་པ་ནི།  འཕགས་པ་ཆསོ་ཡང་དག་པར་སྡུད་པ་ལ་སགོས་པ་

དྲངས་ནས་སོ། །སྙིང་རྗེ་སྔོན་དུ་བྱ་བ་ནི།  ཆོས་ཡང་དག་པར་སྡུད་པའི་མདོ་ལ་

སོགས་པ་དྲངས་ནས་སོ། །ཐབས་གང་གིས་དགེ་རྩ་སྤེལ་བ་ལ།  ཕུང་པོ་གསུམ་

པའི་སྒོ་ནས་སྤེལ་བ་ནི།  དེ་ལ་རེ་ཞིག བཟང་པོ་སྤྱོད་པའི་ཆོ་ག་བཞིན། །ཕྱག་

འཚལ་ལ་སོགས་གུས་པར་བྱ། །ཞེས་ཏེ།  དྲག་ཤུལ་ཅན་གྱིས་ཞུས་པའི་མདོ་ལ་

སོགས་པ་དྲངས་ནས་སོ། །དད་པ་ལ་སོགས་པ་ལྔ་སྒོམ་པ་ནི།  དད་པ་ལ་སོགས་

རྟག་ཏུ་བསྒོམ། །ཞེས་ཏེ།  དེ་བཞིན་གཤེགས་པའི་གསང་བའི་མདོ་ལ་སོགས་པ་

དྲངས་སོ། །བྱམས་པ་སྒོམ་པ་ནི།  བྱམས་དང་།  ཞེས་ཏེ།  ཟླ་བ་སྒྲོན་མེའི་མདོ་

དྲངས་ནས་སོ། །རྗེས་སུ་དྲན་པ་སྒོམ་པ་ནི།  སངས་རྒྱས་སོགས་དྲན་བྱ། །ཞེས་

ཏེ།  འཕགས་པ་ཡུལ་འཁོར་སྐྱོང་གིས་ཞུས་པའི་མདོ་ལ་སོགས་པ་དྲངས་ནས་

སོ། །སེམས་ཅན་གྱི་དོན་དྲན་པ་ནི།  དུས་རྣམས་རྟག་ཏུ་སེམས་ཅན་དོན། །ཞེས་

ཏེ།  བྱ་བ་གང་དང་གང་སྒྲུབ་པ་ཐམས་ཅད་ལ་སེམས་ཅན་གྱི་ཆེད་དུ་སྙམ་པས་

བསླབ་བཏུས་རྒྱས་པར་གསུངས་དུས་འཇམ་དབྱངས་ཆོས་རྗེས།

བྱེད་པ་ནི།  དཀོན་མཆོག་སྤྲིན་ལ་སོགས་པ་དྲངས་ནས་སོ། །ཆོས་ཀྱི་སྦྱིན་པ་བྱ་

བ་ནི། །ཆོས་ཀྱི་སྦྱིན་པ་ཟང་ཟིང་མེད། །ཅེས་ཏེ།  ལྷག་པའི་བསམ་པ་བསྐུལ་བ་

ལ་སོགས་པ་དྲངས་ནས་སོ། །བྱང་ཆུབ་ཀྱི་སེམས་སྒོམ་པ་ནི།  བྱང་ཆུབ་སེམས་

ནི་མདོར་བསྡུ་ན། །བསོད་ནམས་འཕེལ་བའི་རྒྱུ་ཡིན་ནོ། །ཞེས་ཏེ།  དཀོན་

མཆོག་ཟ་མ་ཏོག་གི་མདོ་དྲངས་ནས་སོ། །བཞི་པ་སྤྱོད་པ་འགྲུབ་པའི་ཐབས་

ནི།  འགྲུབ་པ་ཡང་དག་སྤོང་རྣམས་ཏེ། །བག་ཡོད་པ་དང་མ་བྲལ་ཞིང། །དྲན་

པ་དང་ནི་ཤེས་བཤིན་དང་། །ཚུལ་བཞིན་དུ་ནི་སེམས་པས་སོ། །ཞེས་ཏེ།  སྡིག་

པ་མི་དགེ་བའི་ཆོས་མ་སྐྱེས་པ་རྣམས་མི་བསྐྱེད་པའི་ཕྱིར་མོས་པ་བསྐྱེད་ཅིང་།  

འབད་ལ་བརྩོན་འགྲུས་རྩོམ་ཞིང་སེམས་རབ་ཏུ་འཛིན་ཏེ་ཡང་དག་པར་འཇོག་

གོ་ཞེས་བྱ་བ་འདི་ནི་སྲུང་བའོ། །སྡིག་པ་མི་དགེ་བའི་ཆོས་སྐྱེས་པ་རྣམས་སྤང་

བའི་ཕྱིར་མོས་པ་བསྐྱེད་ཅེས་བྱ་བ་འདི་ནི་དག་པ་བསྟན་ཏོ། །དགེ་བའི་ཆོས་མ་

སྐྱེས་པ་རྣམས་བསྐྱེད་པའི་ཕྱིར་མོས་པ་བསྐྱེད་པ་དང་།  སྐྱེད་པ་རྣམས་གནས་

པ་དང་འཕལ་བའི་ཕྱིར་ཞེས་བྱ་བ་འདིས་ནི་འཕེལ་བ་བསྟན་ཏོ། །དེ་དག་ཀྱང་

བག་ཡོད་པས་འགྲུབ་ལ།  བག་ཡོད་དང་ལྡན་པ་དེས་དྲན་པ་དང་ཤེས་བཞིན་

ལ་བརྩོན་པར་བྱས་ལ།  དེ་རྣམས་དང་ལྡན་པ་དེས་ཚུལ་བཞིན་དུ་སྦྱོར་བ་ལ་

བརྩོན་པར་བྱའོ། །དེ་ཉིད་ཟླ་བ་སྒྲོན་མེའི་མདོ་དང་།  དེ་བཞིན་གཤེགས་པའི་

གསང་བའི་མདོ་དྲངས་ནས་སོ། །དགེ་སྦྱོང་ཆད་པས་གཅོད་འཇུག་དང་། །ཞེས་

པའི་རྩ་ལྟུང་གི་ཡུལ་རྒྱལ་པོ་དང་བློན་པོ་གཉིས།  ཞི་གནས་འདོར།  ཞེས་པའི་

ཡུལ་རྒྱལ་པོ་དང་བློན་པོ་གཉིས།  ཡང་དག་འཇོག་གི་ལོངས་སྤྱོད་རྣམས། །ཁ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན།

ཏོན་བྱེད་ལ་བྱིན་པ་དང། །ཞེས་པའི་ཡུལ་རྒྱལ་པོ་དང་།  དགེ་སྦྱོང་དབྱེན་བྱེད་

པ་གཉིས་ཡིན།    རྫོགས་སོ། །   ། །

འདི་ནི་རྗེ་རིན་པོ་ཆེ་ཐམས་ཅད་མཁྱེན་པ་བློ་བཟང་གྲགས་པས་རྭ་

སྒྲེང་དུ་བསླབ་པ་ཀུན་ལས་བཏུས་པ་རྒྱས་པར་གསུངས་ཤིང།  འགག་བསྡུ་བ་

རེ་རྗེས་སུ་མཛད་དུས་སྐུ་མདུན་དེ་ཉིད་དུ་བསྐྱར་ཏེ་ཡི་གེར་བཀོད་པ་ཡིན་

ན།ོ །ཞེས་འཇམ་དབྱངས་ཆསོ་རྗེས་གསུངས་ལ་དེ་ཉིད་ཀྱིས་ཕྱག་བྲིས་སུ་བཀདོ་

པའི་ཕྱི་མོ་ལས་བླངས་པའོ། །

འཇམ་པའི་དབྱངས་ལས་ཞི་བ་ལྷས། །ཐེག་ཆེན་དོན་ཀུན་ཐུགས་ཆུད་

བཞིན། །འཇམ་དབྱངས་དང་མཚུངས་བླ་མ་ལས། །འཇམ་དབྱངས་ཆོས་རྗེས་

ཇི་བཞིན་ནོ། །སྔ་མ་སྔ་མ་ཇི་བཞིན་དུ། །དེ་དང་དེ་འདྲར་འགྱུར་བར་ཤོག །དེ་

དང་དེ་ཡི་ཉམས་ལེན་ནི། །དེ་དང་དེ་བཞིན་བྱེད་པར་ཤོག །དེ་ལྟར་སྒྲུབ་པའི་

འགལ་རྐྱེན་ཚོགས། །ཆེ་ཆུང་ཐམས་ཅད་མཱ་ར་ཡ། །དེ་ལྟར་བསྒྲུབ་པའི་མཐུན་

རྐྱེན་ཚོགས། །ཆེ་ཆུང་ཐམས་ཅད་ཨཾ་ཀུ་ཤ། །འདིས་ཀྱང་སངས་རྒྱས་ཀྱི་བསྟན་

པ་རིན་པོ་ཆེ་སྒོ་ཐམས་ཅད་ནས་ཕྱོགས་ཐམས་ཅད་དུ་དར་ཞིང་རྒྱས་པར་གྱུར་

ཅིག །བཀྲ་ཤིས།  

སྭ་སྟི།  རྒྱལ་བསྟན་པད་ཚལ་ཕན་བདེའི་དྲི་བསུང་ཅན། །བཤད་སྒྲུབ་

འདབ་རྒྱས་རྣམ་གྲོལ་སྦྲང་རྩིའི་བཅུད། །འགྲོ་ཀུན་སྤྱོད་ཕྱིར་སྐུ་འབུམ་བྱམས་པ་

གླིང། །ཆོས་སྡེ་ཆེ་ནས་ཆོས་སྦྱིན་ཆར་འདི་སྤེལ། །

